Монгол Улсын Их Хурлын 2011 оны намрын ээлжит чуулганы 2012 оны  02 дугаар сарын 09-ний өдөр (Пүрэв гариг)-ийн хуралдаан  10 цаг 40 минутад Төрийн ордны Улсын Их Хурлын чуулганы нэгдсэн хуралдааны танхимд эхлэв.
Улсын Их Хурлын Дэд дарга Г.Батхүү ирц, хэлэлцэх асуудлын дарааллыг танилцуулж, хуралдааныг даргалав.

Өглөөний нэгдсэн хуралдаанд ирвэл зохих 76 гишүүнээс 48 гишүүн ирж,  63,1 хувийн ирцтэй байв. Үүнд:

Чөлөөтэй: Н.Батбаяр, С.Батболд,  Ц.Баярсайхан, Л.Гантөмөр, Ц.Даваасүрэн, Ц.Мөнх-Оргил, Д.Одхүү,  Ц.Сэдванчиг,  Ч.Улаан, М.Энхболд,  Н.Энхболд
Өвчтэй:   Ц.Батбаяр, Э.Бат-Үүл,  С.Баяр, Д.Ганхуяг,  Даш.Зоригт,  С.Ламбаа, Х.Наранхүү, Б.Чойжилсүрэн
Тасалсан: Р.Амаржаргал,  Х.Баттулга, С.Баярцогт, Х.Жекей, Ш.Сайхансамбуу, Д.Тэрбишдагва, Ч.Хүрэлбаатар, Д.Энхбат, Ө.Энхтүвшин
Хоцорсон: З.Алтай-1.30, П.Алтангэрэл-0.20, Н.Алтанхуяг- 0.50, Д.Арвин-1.30, Д.Балдан-Очир-1.30, Б.Батбаяр- 0.50,  Су.Батболд-1.40, Я.Батсуурь- 0.20, Б.Бат-Эрдэнэ-2.00, Г.Баярсайхан-1.30, Л.Болд-0.30, Л.Гансүх- 0.20, Р.Гончигдорж- 1.30, Л.Гүндалай- 0.40, Д.Дамба-Очир- 1.40, Ц.Дашдорж- 0.40, Д.Дондог- 0.10, Д.Загджав- 2.20, Г.Занданшатар- 1.30, Д.Зоригт- 0.40, Д.Кёкүшюзан Батбаяр- 0.30, Д.Лүндээжанцан- 1.30, Э.Мөнх-Очир- 1.10, Д.Одбаяр- 1.50, Д.Очирбат- 1.20, С.Оюун- 0.20, Д.Оюунхорол- 1.00, Р.Раш- 0.20, Ж.Сүхбаатар- 0.30, Ц.Цэнгэл- 2.30, Ц.Шинэбаяр- 0.30, С.Эрдэнэ- 0.20


Нэг. Зарим дэд хорооны бүрэлдэхүүний тухай Улсын Их Хурлын тогтоол
Хэлэлцэж буй асуудалтай холбогдуулан Улсын Их Хурлын Тамгын газрын Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал,  зөвлөх М.Тайшир, Төрийн байгуулалтын байнгын хорооны зөвлөх О.Тунгалаг, референт З.Нямцогт нар байлцав.

 
Уг асуудлын талаарх Төрийн байгуулалтын байнгын хорооны санал, дүгнэлтийг Улсын Их Хурлын гишүүн Ж.Сүхбаатар танилцуулав. 


Г.Батхүү: Дэд хорооны бүрэлдэхүүний тухай Улсын Их Хурлын тогтоолын төслийг баталъя.


Зөвшөөрсөн 30


Татгалзсан 
16


Бүгд 

46


65,2 хувийн саналаар тогтоол батлагдлаа.


Уг асуудлыг  10 цаг 50 минутад хэлэлцэж дуусав. 


Хоёр. Түр хорооны гишүүнээр батлах тухай асуудлыг хэлэлцье.

Хэлэлцэж буй асуудалтай холбогдуулан Улсын Их Хурлын Тамгын газрын Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал,  зөвлөх М.Тайшир, Төрийн байгуулалтын байнгын хорооны зөвлөх О.Тунгалаг, референт З.Нямцогт нар байлцав.

 
Д.Дэмбэрэл: Улсын Их Хурлын гишүүн Наваансамдангийн Ганбямба, Цэндийн Шинэбаяр нарыг Нэгдсэн бүртгэл, мэдээллийн түр хорооны гишүүнээр батлах тухай Улсын Их Хурлын тогтоолын төслийг баталъя. 

Зөвшөөрсөн 36


Татгалзсан 
12


Бүгд 

48


75,0 хувийн саналаар тогтоол батлагдлаа.


Уг асуудлыг 10 цаг 55 минутад хэлэлцэж дуусав. 

Гурав. Байнгын хороодын даргыг сонгох тухай асуудал

Хэлэлцэж буй асуудалтай холбогдуулан Улсын Их Хурлын Тамгын газрын Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал,  зөвлөх М.Тайшир, Төрийн байгуулалтын байнгын хорооны зөвлөх О.Тунгалаг, референт З.Нямцогт нар байлцав.

Уг асуудлын талаарх Аюулгүй байдал, гадаад бодлогын байнгын хорооны санал, дүгнэлтийг Улсын Их Хурлын гишүүн Н.Ганбямба, Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг Д.Дондог,  Байгаль орчин, хүнс, хөдөө аж ахуйн байнгын хорооны санал, дүгнэлтийг Улсын Их Хурлын гишүүн Су.Батболд, Төрийн байгуулалтын байнгын хорооны санал, дүгнэлтийг Улсын Их Хурлын гишүүн Ж.Батсуурь,  Төсвийн байнгын хорооны санал, дүгнэлтийг Улсын Их Хурлын гишүүн Д.Арвин,  Хууль зүйн байнгын хорооны дүгнэлтийг Улсын Их Хурлын гишүүн Д.Лүндээжанцан,  Эдийн засгийн байнгын хорооны санал, дүгнэлтийг Улсын Их Хурлын гишүүн Р.Раш нар тус тус танилцуулав.   
Улсын Их Хурлын гишүүн С.Эрдэнийн асуусан асуултад Байнгын хорооны даргад нэр дэвшигч Р.Буд, О.Чулуунбат нар хариулав.

Улсын Их Хурлын гишүүн Л.Гүндалай, Л.Гансүх нар санал хэлэв. 

Д.Дэмбэрэл: 1.Байгаль орчин, хүнс, хөдөө аж ахуйн байнгын хорооны даргад нэр дэвшигч Улсын Их Хурлын гишүүн Д.Балдан-Очирыг дэмжье.

Зөвшөөрсөн 38


Татгалзсан 
  8


Бүгд 

46


82,6 хувийн саналаар дэмжигдлээ. 

2.Аюулгүй байдал, гадаад бодлогын байнгын хорооны даргад нэр дэвшигч Улсын Их Хурлын гишүүн Э.Мөнх-Очирыг дэмжье.

Зөвшөөрсөн 39


Татгалзсан 
  7


Бүгд 

46


84,8 хувийн саналаар дэмжигдлээ. 

3.Нийгмийн бодлого, боловсрол, соёл шинжлэх ухааны
байнгын хорооны даргад нэр дэвшигч Улсын Их Хурлын гишүүн А.Тлейханыг дэмжье.

Зөвшөөрсөн 36


Татгалзсан 
  9


Бүгд 

45


80,0 хувийн саналаар дэмжигдлээ. 

4.Төрийн байгуулалтын байнгын хорооны даргад нэр дэвшигч Улсын Их Хурлын гишүүн Ж.Сүхбаатарыг дэмжье.

Зөвшөөрсөн 36


Татгалзсан 
  8


Бүгд 

44


81,8 хувийн саналаар дэмжигдлээ. 

5.Төсвийн байнгын хорооны даргад нэр дэвшигч Улсын Их Хурлын гишүүн О.Чулуунбатыг дэмжье.

Зөвшөөрсөн 40


Татгалзсан 
  4


Бүгд 

44


90,9 хувийн саналаар дэмжигдлээ. 

6.Хууль зүйн байнгын хорооны даргад нэр дэвшигч Улсын Их Хурлын гишүүн Д.Одбаярыг дэмжье.

Зөвшөөрсөн 39


Татгалзсан 
  5


Бүгд 

44


88,6 хувийн саналаар дэмжигдлээ. 

7.Эдийн засгийн байнгын хорооны даргад нэр дэвшигч Улсын Их Хурлын гишүүн Р.Будыг дэмжье.

Зөвшөөрсөн 39


Татгалзсан 
  5


Бүгд 

44


88,6 хувийн саналаар дэмжигдлээ. 

Улсын Их Хурлын дарга Д.Дэмбэрэл, Байнгын хороодын дарга нарыг сонгох тухай Улсын Их Хурлын тогтоолын төслийг уншиж танилцуулав. 

Д.Дэмбэрэл: Байнгын хороодын даргыг томилох тухай Улсын Их Хурлын тогтоолын төслийг баталъя.

Зөвшөөрсөн 40


Татгалзсан 
  5


Бүгд 

45


88,9 хувийн саналаар тогтоол батлагдлаа.


Уг асуудлыг 11 цаг 30 минутад хэлэлцэж дуусав.

Дөрөв. Монгол Улсын 2012 оны төсвийн тухай хуульд нэмэлт, өөрчлөлт оруулах тухай, Нийгмийн даатгалын сангийн 2012 оны төсвийн тухай хуульд өөрчлөлт оруулах тухай хуулийн төслүүд /Хоёр дахь хэлэлцүүлэг/

Хэлэлцэж буй асуудалтай холбогдуулан Сангийн сайд Д.Хаянхярваа, мөн яамны Төсвийн бодлогын газрын дарга Б.Батжаргал, Орлогын хэлтсийн дарга Ж.Ганбат, Зарлагын хэлтсийн дарга Б.Нямаа, Төсвийн хөрөнгө оруулалтын хэлтсийн дарга М.Батгэрэл, Нэгдсэн төсвийн хэлтсийн дарга Н.Нарангэрэл, Улсын Их Хурлын Тамгын газрын Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал,  ахлах зөвлөх С.Доржханд, Төсвийн байнгын хорооны зөвлөх Ё.Мөнхбаатар, референт Ё.Энхсайхан нар байлцав.

Төсвийн байнгын хорооны санал, дүгнэлтийг Байнгын хорооны дарга О.Чулуунбат танилцуулав. 

Монгол Улсын 2012 оны төсвийн тухай хуульд нэмэлт, өөрчлөлт оруулах тухай, Нийгмийн даатгалын сангийн 2012 оны төсвийн тухай хуульд өөрчлөлт оруулах тухай хуулийн төслийн хоёр дахь хэлэлцүүлгийг хийж дуусав. 

Хуулийн төслийг гурав, дөрөв дэх хэлэлцүүлэгт бэлтгүүлэхээр Төсвийн байнгын хороонд шилжүүлэв.

Уг асуудлыг 11 цаг 40 минутад өндөрлөв. 

Тав. Төсвийн тухай хуулийн зарим зүйл, заалтыг хүчингүй болсонд тооцох тухай хуулийн төсөл, “Тогтоолд өөрчлөлт оруулах тухай”, “Хууль хэрэгжүүлэх зарим арга хэмжээний тухай” Улсын Их Хурлын тогтоолын төслүүд /Хэлэлцэх эсэх/

Хэлэлцэж буй асуудалтай холбогдуулан Сангийн сайд Д.Хаянхярваа, мөн яамны Төсвийн бодлогын газрын дарга Б.Батжаргал, Орлогын хэлтсийн дарга Ж.Ганбат, Зарлагын хэлтсийн дарга Б.Нямаа, Төсвийн хөрөнгө оруулалтын хэлтсийн дарга М.Батгэрэл, Нэгдсэн төсвийн хэлтсийн дарга Н.Нарангэрэл, Улсын Их Хурлын Тамгын газрын Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал,  ахлах зөвлөх С.Доржханд, Төсвийн байнгын хорооны зөвлөх Ё.Мөнхбаатар, референт Ё.Энхсайхан нар байлцав.

Төсөл санаачлагчийн илтгэлийг Сангийн сайд Д.Хаянхярваа, Төсвийн байнгын хорооны санал, дүгнэлтийг Улсын Их Хурлын гишүүн Д.Зоригт,  Хууль зүйн байнгын хорооны санал, дүгнэлтийг Улсын Их Хурлын гишүүн Д.Оюунхорол нар тус тус танилцуулав. 


Хууль санаачлагчийн илтгэл болон Байнгын хороодын санал, дүгнэлттэй холбогдуулан Улсын Их Хурлын гишүүдээс асуулт, санал  гараагүй.

Д.Дэмбэрэл: Төсвийн тухай хуулийн зарим зүйл, заалтыг хүчингүй болсонд тооцох тухай хуулийн төсөл, “Тогтоолд өөрчлөлт оруулах тухай”, “Хууль  хэрэгжүүлэх зарим арга хэмжээний тухай” Улсын Их Хурлын тогтоолын төслүүдийг хэлэлцэх нь зүйтэй гэсэн Байнгын хорооны  дэмжсэн саналыг дэмжье.

Зөвшөөрсөн 34


Татгалзсан 
  6


Бүгд 

40


85,0 хувийн саналаар дэмжигдлээ.

Тогтоолын төслүүдийг анхны хэлэлцүүлэгт бэлтгүүлэхээр Төсвийн байнгын хороонд шилжүүлэв.

Уг асуудлыг 11 цаг 50 минутад хэлэлцэж дуусав. 

Зургаа. “Засгийн газрын үнэт цаас гаргахыг зөвшөөрөх тухай” Улсын Их Хурлын тогтоолын төсөл /Хэлэлцэж эсэх/

Хэлэлцэж буй асуудалтай холбогдуулан Сангийн сайд Д.Хаянхярваа, мөн яамны Төсвийн бодлогын газрын дарга Б.Батжаргал, Орлогын хэлтсийн дарга Ж.Ганбат, Зарлагын хэлтсийн дарга Б.Нямаа, Төсвийн хөрөнгө оруулалтын хэлтсийн дарга М.Батгэрэл, Нэгдсэн төсвийн хэлтсийн дарга Н.Нарангэрэл, Өрийн удирдлагын хэлтсийн дарга Тавинжил, Улсын Их Хурлын Тамгын газрын Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал,  зөвлөх Д.Энхбат, Төсвийн байнгын хорооны зөвлөх Ё.Мөнхбаатар, референт Ё.Энхсайхан нар байлцав.

Төсөл санаачлагчийн илтгэлийг Сангийн сайд Д.Хаянхярваа, Төсвийн байнгын хорооны санал, дүгнэлтийг Улсын Их Хурлын гишүүн Х.Баделхан нар тус тус танилцуулав. 

Уг асуудалтай холбогдуулан Улсын Их Хурлын гишүүн  С.Бямбацогт, Ж.Батсуурь, Р.Раш, Н.Ганбямба нарын асуусан асуултад Сангийн сайд Д.Хаянхярваа, мөн яамны Хэлтсийн дарга Тавинжил нар хариулж, нэмэлт тайлбар хийв. 

Улсын Их Хурлын гишүүдээс санал гараагүй. 

Д.Дэмбэрэл: Засгийн газрын үнэт цаас гаргахыг зөвшөөрөх тухай Улсын Их Хурлын тогтоолын төслийг хэлэлцэх нь зүйтэй гэсэн Байнгын хорооны дэмжсэн саналыг дэмжье.

Зөвшөөрсөн 32


Татгалзсан 
  9


Бүгд 

41


78,0 хувийн саналаар дэмжигдлээ.

Тогтоолын төслийг анхны хэлэлцүүлэгт бэлтгүүлэхээр Төсвийн байнгын хороонд шилжүүлэв.

Уг асуудлыг 12 цаг 15 минутад хэлэлцэж дуусав. 

Долоо. Засгийн газрын 2007 оны 250 дугаар тогтоолын З дахь заалт Үндсэн хуулийн холбогдох заалтыг зөрчсөн эсэх тухай  маргааныг хянан шийдвэрлэсэн тухай Үндсэн хуулийн цэцийн 2012 оны 01 тоот дүгнэлт
Хэлэлцэж буй асуудалтай холбогдуулан Монгол Улсын Үндсэн хуулийн цэцийн гишүүн П.Очирбат, Улсын Их Хурлын Тамгын газрын Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал, Хууль зүйн байнгын хорооны зөвлөх Б.Баасандорж нар байлцав.

Цэцийн дүгнэлтийг Үндсэн хуулийн цэцийн гишүүн П.Очирбат танилцуулав.

Засгийн газрын 2007 оны 250 дугаар тогтоолын З дахь заалт Үндсэн хуулийн холбогдох заалтыг зөрчөөгүй гэсэн Үндсэн хуулийн цэцийн  2012 оны 01 тоот дүгнэлтийг танилцууллаа.

Найм. “Улсын Их Хурлын 2012 оны хаврын ээлжит чуулганаар хэлэлцэх асуудлын тухай” Улсын Их Хурлын тогтоолын төсөл 

Хэлэлцэж буй асуудалтай холбогдуулан Улсын Их Хурлын Тамгын газрын Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал, Төрийн байгуулалтын  байнгын хорооны зөвлөх О.Тунгалаг, референт Д.Чагнаадорж нар байлцав.

Тогтоолын төслийн талаарх Төрийн байгуулалтын байнгын хорооны санал, дүгнэлтийг Улсын Их Хурлын гишүүн Су.Батболд танилцуулав.

Уг асуудалтай холбогдуулан Улсын Их Хурлын гишүүн  Р.Гончигдорж, С.Бямбацогт, Я.Батсуурь, Н.Ганбямба, Д.Лүндээжанцан нарын асуусан асуултад Улсын Их Хурлын дарга Д.Дэмбэрэл, Байнгын хорооны дарга Ж.Сүхбаатар нар хариулав. 

Д.Дэмбэрэл: Улсын Их Хурлын гишүүн Р.Гончигдоржийн гаргасан, 5 дахь заалтыг хасах нь зүйтэй гэсэн саналыг дэмжье.

Зөвшөөрсөн 34


Татгалзсан 
11


Бүгд 

45


75,6 хувийн саналаар дэмжигдлээ.

Улсын Их Хурлын 2012 оны хаврын ээлжит чуулганаар хэлэлцэх асуудлын тухай Улсын Их Хурлын тогтоолын төслийг баталъя.

Зөвшөөрсөн 30


Татгалзсан 
14


Бүгд 

44


68,2 хувийн саналаар дэмжигдлээ.


Уг асуудлыг 12 цаг 55 минутад хэлэлцэж дуусав. 

Ес. “Бор-Өндөр сум байгуулах тухай” Улсын Их Хурлын тогтоолын төсөл /Эцсийн хэлэлцүүлэг/

Хэлэлцэж буй асуудалтай холбогдуулан Улсын Их Хурлын Тамгын газрын Нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал, Төрийн байгуулалтын  байнгын хорооны зөвлөх О.Тунгалаг, референт Д.Чагнаадорж нар байлцав.

Тогтоолын төслийг эцсийн хэлэлцүүлэгт бэлтгэсэн талаарх Төрийн байгуулалтын байнгын хорооны санал, дүгнэлтийг Улсын Их Хурлын гишүүн Ж.Батсуурь танилцуулав.

Улсын Их Хурлын гишүүдээс асуулт гараагүй.

Д.Дэмбэрэл: “Бор-Өндөр сум байгуулах тухай” Улсын Их Хурлын тогтоолын төслийг баталъя.

Зөвшөөрсөн 33


Татгалзсан 
  9


Бүгд 

42


78,6 хувийн саналаар тогтоол батлагдлаа.


Бусад: 

 
Улсын Их Хурлын дарга Д.Дэмбэрэл, Зарим дэд хорооны бүрэлдэхүүний тухай, Түр хорооны гишүүнээр батлах тухай, Байнгын хороодын даргыг сонгох тухай Улсын Их Хурлын тогтоолын эцсийн найруулгыг уншиж танилцуулав. 


Тогтоолын эцсийн найруулгатай холбогдуулан Улсын Их Хурлын гишүүдээс санал гараагүй.


Улсын Их Хурлын гишүүд дээрх Улсын Их Хурлын тогтоолын эцсийн найруулгыг сонсов.

10.55 цагт, Улсын Их Хурлын гишүүн Н.Алтанхуяг, Д.Кёкүшюзан Батбаяр нарын урилгаар Сонгинохайрхан дүүргийн хэсэг иргэд, 12.15 цагт, Улсын Их Хурлын гишүүн Р.Будын урилгаар Сүхбаатар аймгийн Дарьганга сумын иргэдийн хурлын төлөөлөгчид  тус тус Улсын Их Хурлын чуулганы үйл ажиллагаатай танилцав. 

Хуралдаан 13.00 цагт өндөрлөв.

Тэмдэглэлтэй танилцсан:

ТАМГЫН ГАЗРЫН ЕРӨНХИЙ 

НАРИЙН БИЧГИЙН ДАРГА 





Ц.ШАРАВДОРЖ

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ: 







Д.ЦЭНДСҮРЭН
УЛСЫН ИХ ХУРЛЫН НАМРЫН ЭЭЛЖИТ ЧУУЛГАНЫ

2012 ОНЫ 02 ДУГААР САРЫН 09-НЫ ӨДРИЙН
ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Г.Батхүү: Намрын ээлжит чуулганы 2012 оны 2 дугаар сарын 9-ний өдрийн чуулганы нэгдсэн хуралдаан нээснийг мэдэгдье. 


Өнөөдрийн чуулганы нэгдсэн хуралдаанаар хэлэлцэх асуудлыг танилцуулъя. Зарим дэд хороодын бүрэлдхүүний тухай Улсын Их Хурлын тогтоолын төсөл, Түр хорооны бүрэлдэхүүнд өөрчлөлт оруулах тухай Улсын Их Хурлын тогтоолын төсөл, Байнгын хорооны даргыг сонгох тухай асуудал, Монгол Улсын  2012 оны Төсвийн тухай хуульд нэмэлт, өөрчлөлт оруулах тухай, Нийгмийн даатгалын сангийн 2012 оны төсвийн тухай хуульд өөрчлөлт оруулах тухай хуулийн төслүүдийн хоёр дахь хэлэлцүүлэг, Төсвийн тухай  хуулийн зарим заалтыг хүчингүй болсонд тооцох тухай хуулийн төсөл, Тогтоолд өөрчлөлт оруулах тухай,  Хууль хэрэгжүүлэх зарим арга хэмжээний тухай Улсын Их Хурлын тогтоолын төслүүдийн хэлэлцэх эсэх,  Засгийн газар үнэт цаас гаргахыг зөвшөөрөх тухай Улсын Их Хурлын тогтоолын төслийн хэлэлцэх эсэх, Улсын Их Хурлын 2012 оны хаврын ээлжит чуулганаар хэлэлцэх асуудлын тухай Улсын Их Хурлын тогтоолын төсөл, Засгийн газрын  2007 оны 250 дугаар тогтоолын 3 дахь заалт Үндсэн хуулийн холбогдох заалтыг зөрчсөн эсэх тухай маргааныг хянан шийдвэрлэсэн тухай Үндсэн хуулийн цэцийн 2012 оны 01 дүгээр дүгнэлт, Бор-Өндөр сум байгуулах тухай Улсын Их Хурлын тогтоолын төслийн эцсийн хэлэлцүүлэг, Зээлийн батлан даалтын сангийн тухай болон холбогдох бусад хуульд нэмэлт, өөрчлөлт оруулах тухай хуулийн төслүүдийн эцсийн хэлэлцүүлэг, Эдийн засгийн хөгжлийн хамтын ажиллагааны сангаас 2011-2015 онд авах зээлийн тухай Монгол Улсын Засгийн газар, БНСУ-ын Засгийн газар хоорондын ерөнхий хэлэлцээрийг соёрхон батлах тухай хуулийн төсөл, Азид хамтран ажиллах, итгэлцлийг бэхжүүлэх бага хурлын нарийн бичгийн дарга нарын газар, түүний ажилтан гишүүн улсуудын төлөөлөгчдийн эрх ямба, дархан эрхийн тухай конвенцийг соёрхон батлах тухай хуулийн төсөл, Монгол Улсын Засгийн газар, олон улсын хөгжлийн ассоциацийн хооронд байгуулсан Тогтвортой амьжирга-II төслийн  нэмэлт, санхүүжилтийн хэлэлцээрийг соёрхон батлах тухай хуулийн төсөл, Монгол Улсын Засгийн газар, Азийн хөгжлийн банкны хооронд байгуулсан баруун бүсийн босоо тэнхлэгийн авто замыг хөгжүүлэх, хөрөнгө оруулалтын хөтөлбөрийн санхүүжилтийн ерөнхий хэлэлцээрийг соёрхон батлах тухай хуулийн төсөл, Батлагдсан хуулийн эцсийн найруулгуудыг сонсъё гэсэн ийм саналтай байна.


Энэ  хэлэлцэх асуудал дээр санал байна уу? Бямбацогт гишүүн

С.Бямбацогт: Гишүүдийн өглөөний амар амгаланг айлтгая. Инновацийн хуулийн эхний хэлэлцүүлэг чуулган дээрээс буцаад Байнгын хороон дээр ярилцаад ир гэсэн байгаа. Өчигдөр Байнгын хороон дээр ерөнхийд нь ярилцсан. Байнгын хорооны дарга маань ойлголцсон, ажлын хэсгийн хүрээнд шийдчих асуудал гэж үзсэн болохоор энэ асуудлыг хэлэлцэх асуудлын дараалалд оруулж өгөөч ээ. Яагаад гэвэл эхний хэлэлцүүлэг хийх шаардлага байна, чуулган завсарлах гэж байна. Дараад нь хоёр дахь хэлэлцүүлэг, эцсийн хэлэлцүүлэг явна. Тийм болохоор өнөөдөр эхний хэлэлцүүлэг хийчихвэл бид нар үдээс хойш хуралдаад эцсийн хэлэлцүүлэгт оруулаад, маргаашийн чуулганаар батлуулчихгүй бол энэ асуудал маш чухал хууль, цаг хугацаанд их шахагдаж байгаа. Энэ хуулийг хэлэлцэх асуудлын дараалалд оруулж өгөөч гэсэн саналтай байна.


Г.Батхүү: Байнгын хорооны дүгнэлт байгаа юм уу? Байнгын хорооны дарга? За тэгвэл боломжгүй.


Нэг. Зарим дэд хорооны бүрэлдэхүүний тухай асуудлыг хэлэлцье. 


Монгол Улсын Их Хурлын тухай хуульд нэмэлт, өөрчлөлт оруулах тухай,  2010 оны 12 дугаар сарын 30-ны өдрийн хуулиар Төрийн байгуулалтын байнгын хороонд Сонгогчийн нэрсийн жагсаалт, бүртгэлийн хяналтын дэд хороо, Өргөдөл, гомдлын дэд хороо тус тус байхаар заасан.  Үүнтэй холбогдуулж Дэд хорооны бүрэлдэхүүний харъяалах Байнгын хороо нь хуралдаанаар хэлэлцэж, санал, дүгнэлт гаргасан байгаа. Одоо  Төрийн байгуулалтын байнгын хорооны санал, дүгнэлтийг  Байнгын хорооны дарга Сүхбаатар танилцуулна. Сүхбаатар даргыг индэрт урьж байна.


Ж.Сүхбаатар: Улсын Их Хурлын Дэд дарга, эрхэм гишүүд ээ

Монгол Улсын Их Хурлын тухай хуулийн 24 дүгээр зүйлийн 24.1.3 дахь заалтыг  баримтлан Сонгогчийн нэрсийн жагсаалт, бүртгэлийн хяналтын, Өргөдөл, гомдлын дэд хороодын бүрэлдэхүүний тухай асуудлыг Төрийн байгуулалтын байнгын хороо 2012 оны 02 дугаар сарын 08-ны өдрийн хуралдаанаараа хэлэлцээд дараах санал, дүгнэлтийг чуулганы нэгдсэн хуралдаанд танилцуулж байна.


Сонгогчийн нэрсийн жагсаалт, бүртгэлийн хяналтын дэд хороог Н.Алтанхуяг, Ц.Батбаяр, Г.Баярсайхан, Д.Дондог, Э.Мөнх-Очир, Д.Очирбат, Ж.Батсуурь,  Д.Энхбат, З.Энхболд нарын;

Өргөдөл, гомдлын дэд хороог Ц.Батбаяр, С.Батболд, Ж.Батсуурь, Я.Батсуурь,  Г.Баярсайхан, Д.Дондог, Э.Мөнх-Очир, Д.Одхүү, Х.Тэмүүжин нарын бүрэлдэхүүнтэйгээр тус тус байгуулах саналыг хуралдаанд оролцсон гишүүдийн дийлэнх олонх дэмжлээ.


Улсын Их Хурлын эрхэм гишүүд ээ,


Сонгогчийн нэрсийн жагсаалт, бүртгэлийн хяналтын, Өргөдөл, гомдлын дэд хороодын бүрэлдэхүүний тухай Төрийн байгуулалтын байнгын хорооны санал, дүгнэлтийг хэлэлцэн, дэд хороодын бүрэлдэхүүнийг баталж өгөхийг Та бүхнээс хүсье.


Анхаарал тавьсанд баярлалаа.


Г.Батхүү: Сүхбаатар даргад баярлалаа.


Зарим дэд хорооны бүрэлдэхүүний тухай

Монгол Улсын Их Хурлын тухай хуулийн 24 дүгээр зүйлийн 24.1.3 дахь заалт, Монгол Улсын Их Хурлын чуулганы хуралдааны дэгийн тухай хуулийн 14 дүгээр зүйлийн 14.4 дэх хэсгийг үндэслэн Монгол Улсын Их Хурлаас ТОГТООХ нь:


1.Монгол Улсын Их Хурлын дараах дэд хороодыг дор дурдсан бүрэлдэхүүнтэйгээр байгуулсугай:


1/Сонгогчийн нэрсийн жагсаалт, бүртгэлийн хяналтын:



1. Норовын Алтанхуяг



2. Цогтын Батбаяр



3. Гарьдхүүгийн Баярсайхан


4. Долцонгийн Дондог



5. Энэбишийн Мөнх-Очир




6. Давгадоржийн Очирбат



7. Жамъянсүрэнгийн Батсуурь


8. Дангаасүрэнгийн Энхбат




9. Зандаахүүгийн Энхболд



2/Өргөдөл, гомдлын:



1. Цогтын Батбаяр



2. Сундуйн Батболд



3. Жамъянсүрэнгийн Батсуурь


4. Яйчилын Батсуурь



5. Гарьдхүүгийн Баярсайхан


6. Долцонгийн Дондог



7. Энэбишийн Мөнх-Очир




8. Дүрзээгийн Одхүү


9. Хишигдэмбэрэлийн Тэмүүжин

2.Энэ тогтоолыг 2012 оны 2 дугаар сарын 9 –ний өдрөөс эхлэн дагаж мөрдсүгэй гэсэн ийм тогтоолын төсөл байна.


Ингээд Улсын Их Хурлын чуулганы дэгийн тухай хуульд заасны дагуу Дэд хороодын бүрэлдэхүүний тухай тогтоол батлах ёстой.


Одоо Зарим дэд хорооны бүрэлдэхүүний тухай Улсын Их Хурлын тогтоолын төслийг батлах санал хураалт явуулъя.


Санал хураалтад 46 гишүүн оролцож, 30 гишүүн зөвшөөрч, 16 гишүүн татгалзаж, 65,2 хувийн саналаар энэ тогтоол батлагдлаа.


Д.Дэмбэрэл: Саянын уншсан тогтоолын редакцид саналтай гишүүн байна уу? 


Алга байна. Редакцийг сонслоо.


Хоёр дахь асуудалд оръё.


Хоёр. Түр хорооны гишүүнээр батлах тухай асуудлыг хэлэлцье.


Улсын Их Хурлын гишүүн Ганбямбын Нэгдсэн бүртгэл мэдээллийн түр хорооны бүрэлдэхүүнд оруулах саналыг Улсын Их Хурал дахь МАН-ын бүлэг ирүүлсэн байна. 


Түр хорооны гишүүнээр батлах тухай

Монгол Улсын Их Хурлын тогтоол


Монгол Улсын Их Хурлын тухай хуулийн 7 дугаар зүйлийн 7.1.1 дэх заалт, Улсын Их Хурал дахь МАН-ын бүлгийн саналыг үндэслэн Монгол Улсын Их Хурлаас ТОГТООХ нь:


Улсын Их Хурлын гишүүн Наваансамдангийн Ганбямбыг Нэгдсэн бүртгэл, мэдээллийн түр хорооны гишүүнээр баталсугай.


Мөн Шинэбаяр гишүүний санал байгаа. Энэ түр хорооны бүрэлдэхүүнд оръё гэсэн санал бас байгаа юм. Тэгээд хамтатгасан тогтоол байна.


 ТОГТООХ нь:


Улсын Их Хурлын гишүүн Наваансамдангийн Ганбямба, Цэндийн Шинэбаяр нарыг Нэгдсэн бүртгэл, мэдээллийн түр хорооны гишүүнээр баталсугай.


Энэ тогтоолыг 2012 оны 2 дугаар сарын 9-ний өдрөөс эхлэн дагаж мөрдсүгэй гэсэн тогтоол байна.


Тогтоолоос асуух юм байна уу? Алга байна.


Тогтоолыг баталъя гэсэн санал хураалт явуулъя.


Санал хураалтад 48 гишүүн оролцож, 36 гишүүн зөвшөөрч, 75,0 хувийн саналаар тогтоол батлагдлаа.


Саяны миний уншсан тогтоол дээр редакцийн саналтай гишүүн байна уу? 


Алга байна. Редакцийг сонслоо.


Гурав. Байнгын хороодын даргыг сонгох тухай асуудал


Байнгын хороодын санал, дүгнэлтийг сонсъё.


Аюулгүй байдал, гадаад бодлогын байнгын хорооны санал, дүгнэлтийг Улсын Их Хурлын гишүүн Ганбямба танилцуулна. Ганбямба гишүүнийг индэрт урьж байна. 

Н.Ганбямба: Улсын Их Хурлын дарга, эрхэм гишүүд ээ,             
 

Улсын Их Хурлын тухай хуулийн 22 дугаар зүйлийн 3, 4 дэх хэсэг,  Улсын Их Хурлын чуулганы хуралдааны дэгийн тухай хуулийн 15.1 дэх хэсгийг тус тус үндэслэн заасны дагуу Байнгын хорооны даргад нэр дэвшүүлэх тухай асуудлыг Аюулгүй байдал, гадаад бодлогын байнгын хороо 2012 оны 2 дугаар сарын 8-ны өдрийн хуралдаанаараа хэлэлцээд дараах санал, дүгнэлтийг нэгдсэн хуралдаанд оруулж байна.

 

 Аюулгүй байдал, гадаад бодлогын байнгын хорооны даргад Улсын Их Хурлын гишүүн Энэбишийн Мөнх-Очирын нэрийг дэвшүүлсэн Улсын Их Хурал дахь  Монгол Ардын намын бүлгийн саналыг хэлэлцлээ.

 

Байнгын хорооны даргад Улсын Их Хурлын гишүүн Э.Мөнх-Очирын нэрийг дэвшүүлэхээр хуралдаанд оролцсон гишүүд санал нэгтэй  дэмжсэн болно.

 

            Улсын Их Хурлын эрхэм гишүүд ээ,
 
           Улсын Их Хурлын гишүүн Э.Мөнх-Очирыг Аюулгүй байдал, гадаад бодлогын байнгын хорооны даргад нэр дэвшүүлсэн Байнгын хорооны санал, дүгнэлтийг хэлэлцэн шийдвэрлэж өгөхийг Та бүхнээс хүсье. 
                   
           Анхаарал тавьсанд баярлалаа.

Д.Дэмбэрэл: Баярлалаа. Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг Дондог гишүүн танилцуулна. 

Д.Дондог: Улсын Их Хурлын дарга, эрхэм гишүүд ээ, 
Улсын Их Хурал дахь Монгол Ардын Намын бүлгээс Улсын Их Хурлын гишүүн А.Тлейханыг Нийгмийн бодлого, боловсрол, соёл, шинжлэх ухааны байнгын хорооны даргад нэр дэвшүүлснийг тус Байнгын хорооны 2012 оны 02 дугаар сарын 08-ны өдрийн хуралдаанаараа хэлэлцээд дараах санал, дүгнэлтийг Улсын Их Хурлын нэгдсэн хуралдаанд танилцуулж байна.
Тус Байнгын хорооны хуралдаанд оролцсон гишүүд санал нэгтэйгээр Улсын Их Хурлын гишүүн А.Тлейханыг Нийгмийн бодлого, боловсрол, соёл, шинжлэх ухааны байнгын хорооны даргад нэр дэвшүүлснийг дэмжлээ.
Улсын Их Хурлын гишүүн А.Тлейхан нь 1976 онд Монгол улсын их сургуулийг үйлдвэрийн дулаан хангамжийн инженерийн мэргэжлээр төгсөж 1976-1986 онуудад 3 дугаар цахилгаан станцад мастер, ахлах инженер, цехийн дарга, 1986 оноос үйлдвэр, техникийн хэлтсийн дарга, 1989 оноос ерөнхий инженер, 1990 оноос станцын дарга, 1996-2004 он хүртэл Түлш эрчим хүчний салбар болон Эрчим хүчний удирдах газар, Түлш эрчим хүчний ерөнхий газарт албаны дарга, 2004-2008 онуудад Эрчим хүчний судалгаа хөгжлийн төвийн орлогч даргаар ажилласан бөгөөд 2008 оноос Монгол Улсын Их Хурлын гишүүнээр сонгогдон ажиллаж байна.

Улсын Их Хурлын тухай хуулийн 22 дугаар зүйлийн 22.4, Улсын Их Хурлын чуулганы хуралдааны дэгийн тухай хуулийн 15 дугаар зүйлийн 15.1-д заасны дагуу Байнгын хорооны даргад нэр дэвшүүлэх тухай асуудлаар тус Байнгын хорооноос гаргасан санал, дүгнэлтийг хэлэлцэн шийдвэрлэж өгнө үү.
Анхаарал тавьсанд баярлалаа.
Д.Дэмбэрэл: Баярлалаа.  Байгаль орчин, хүнс, хөдөө аж ахуйн байнгын хорооны санал, дүгнэлтийг Улсын Их Хурлын гишүүн Су.Батболд танилцуулна. 

Батболд гишүүнийг индэрт урьж байна.

Улсын Их Хурлын чуулганы үйл ажиллагаатай Сонгинохайрхан дүүргийн иргэд Алтанхуяг гишүүний урилгаар танилцаж байна. Иргэдэд ажлын амжилт, сайн сайханыг хүсэн ерөөе. /Алга ташив/

Су.Батболд: Улсын Их Хурлын дарга, эрхэм гишүүд ээ

Улсын Их хурал дахь Монгол Ардын намын бүлгээс Улсын Их Хурлын гишүүн Догсомжав овогтой Балдан-Очирын нэрийг Байгаль орчин, хүнс, хөдөө аж ахуйн байнгын хорооны даргаар сонгохоор нэр дэвшүүлснийг 2012 оны 02 дугаар сарын 08-ны өдрийн хуралдаанаараа хэлэлцлээ.


Байнгын хорооны даргад Догсомжав овогтой Балдан-Очирын нэр дэвшүүлэх санал хураалтыг илээр явуулж, уг саналыг хуралдаанд оролцсон гишүүд санал нэгтэй дэмжин Улсын Их Хурлын нэгдсэн хуралдаанд оруулж байна.


Улсын Их Хурлын гишүүн Догсомжав овогтой Балдан-Очир нь 1963 онд Завхан аймгийн Завханмандал суманд төрж, 1981 онд Завхан аймгийн Улиастай хотын 10 жилийн дунд сургууль, 1985 онд ЗХУ-ын Эрхүү хотын Улс ардын аж ахуйн дээд сургуулийг Эдийн засагч мэргэжлээр тус тус төгссөн байна.


Д.Балдан-Очир нь 1985-1987 онд Дархан хотын Цементийн заводад инженер эдийн засагч, 1987-1988 онд Дархан хотын Ардын депутатуудын  хорооны гүйцэтгэх захиргаанд эдийн засагч, 1988-1989 онд Дархан хотын Төлөвлөгөө эдийн засгийн хороонд ахлах мэргэжилтэн, 1989-1990 онд Дархан хотын Ардын депутатуудын хорооны гүйцэтгэх захиргаанд хэлтсийн дарга, 1989 онд Дархан хотын Ардын депутатуудын. Хорооны гүйцэтгэх захиргаанд ахлах мэргэжилтэн, 1990-1992 онд Улсын Бага Хурлын гишүүн, 1992-1994 онд ОХУ-ын Шинжлэх ухааны академид докторант, 1994-2000 онд  Монгол Улсын Үнэт цаасны хорооны гишүүн, 1996-2005 онд “Мандал Интернешнл” хязгаарлагдмал хариуцлагатай компаний Ерөнхий захирал, 2005-2008 онд “Дархан гурил тэжээл” хувьцаат компаний Ерөнхий захирал, 2008 оноос Монгол Улсын Их Хурлын гишүүнээр сонгогдон ажиллаж байна.


Улсын Их Хурлын эрхэм гишүүд ээ

Улсын Их Хурлын гишүүн Д.Балдан-Очирын нэрийг Байгаль орчин, хүнс, хөдөө аж ахуйн байнгын хорооны даргад нэр дэвшүүлснийг дэмжсэн Байгаль орчин, хүнс, хөдөө аж ахуйн байнгын хорооны санал, дүгнэлтийг хэлэлцэн шийдвэрлэж өгөхийг хүсье.


Анхаарал тавьсанд баярлалаа.


Д.Дэмбэрэл: Баярлалаа. Төрийн байгуулалтын байнгын хорооны санал, дүгнэлтийг Улсын Их Хурлын гишүүн Ж.Батсуурь танилцуулна. Батсуурь гишүүнийг  индэрт урьж байна. 


Ж.Батсуурь: Улсын Их Хурлын дарга, эрхэм гишүүд ээ

Монгол Улсын Их Хурлын тухай хуулийн 22 дугаар зүйлийн 22.4 дэх хэсгийг баримтлан Төрийн байгуулалтын байнгын хорооны даргад нэр дэвшүүлэх асуудлыг Байнгын хороо  2012 оны 02 дугаар сарын 08-ны өдрийн хуралдаанаараа хэлэлцээд дараахь санал, дүгнэлтийг нэгдсэн хуралдаанд танилцуулж байна.


Төрийн байгуулалтын байнгын хорооны даргаар улируулан сонгуулахаар  Улсын Их Хурлын гишүүн Ж.Сүхбаатарын нэрийг  Улсын Их Хурал дахь Монгол Ардын намын бүлгээс дэвшүүлж хэлэлцлээ.


Ж.Сүхбаатар нь төрийн байгууллагад ажиллаж ажил хэргийн өндөр мэдлэг, чадварыг эзэмшсэн, төрийн ажлын онол, практикийн мэдлэгтэй, төрийн мэргэшсэн албан хаагч юм.


Байнгын хорооны даргад Улсын Их Хурлын гишүүн Ж.Сүхбаатарын нэрийг дэвшүүлснийг хуралдаанд оролцсон гишүүдийн дийлэнх олонх дэмжлээ.


Улсын Их Хурлын эрхэм гишүүд ээ

Улсын Их Хурлын гишүүн Ж.Сүхбаатарыг Төрийн байгуулалтын байнгын хорооны даргаар улируулан сонгуулахаар нэр дэвшүүлсэн Байнгын хорооны санал, дүгнэлтийг хэлэлцэн шийдвэрлэж өгөхийг Та бүхнээс хүсье.


Анхаарал тавьсанд баярлалаа.


Д.Дэмбэрэл: Батсуурь гишүүнд баярлалаа. Төсвийн байнгын хорооны санал, дүгнэлтийг Улсын Их Хурлын гишүүн Д.Арвин танилцуулна. Арвин гишүүнийг индэрт урьж байна.


  
Д.Арвин: Улсын Их Хурлын дарга, эрхэм гишүүд ээ,

 

Төсвийн байнгын хороо 2012 оны 2 дугаар сарын 08-ны өдрийн хуралдаанаараа Байнгын хорооны даргад нэр дэвшүүлэх асуудлыг Улсын Их Хурлын чуулганы хуралдааны дэгийн тухай хуулийн 15 дугаар зүйлд заасны дагуу хэлэлцлээ.

  

Улсын Их Хурал дахь Монгол Ардын Намын бүлгээс Улсын Их Хурлын Төсвийн байнгын хорооны даргад Улсын Их Хурлын гишүүн О.Чулуунбатыг сонгохоор нэр дэвшүүлсэн байна.

 

Төсвийн байнгын хорооны хуралдаанд оролцсон гишүүд санал нэгтэйгээр Улсын Их Хурлын гишүүн О.Чулуунбатыг Байнгын хорооны даргаар сонгох нь зүйтэй гэж үзлээ.  
 

Улсын Их Хурлын эрхэм гишүүд ээ,

 

Төсвийн байнгын хорооны даргад нэр дэвшүүлсэн тухай асуудлаар тус Байнгын хорооноос гаргасан санал, дүгнэлтийг хэлэлцэн шийдвэрлэж өгнө үү.

 

 
Анхаарал тавьсанд баярлалаа.

Д.Дэмбэрэл: Арвин гишүүнд баярлалаа. Хууль зүйн байнгын хорооны дүгнэлтийг Улсын Их Хурлын гишүүн Д.Лүндээжанцан танилцуулна. Лүндээжанцан гишүүнийг индэрт урьж байна. 

Д.Лүндээжанцан: Улсын Их Хурлын дарга, эрхэм гишүүд ээ,

Монгол Улсын Их Хурлын тухай хуулийн 22 дугаар зүйл, Улсын Их Хурлын чуулганы хуралдааны дэгийн тухай хуулийн 15 дугаар зүйлд заасны дагуу Байнгын хорооны даргад нэр дэвшүүлэх тухай асуудлыг Хууль зүйн байнгын хороо 2012 оны 02 дугаар сарын 08-ны өдрийн хуралдаанаараа хэлэлцлээ.

Тус Байнгын хорооны хуралдаанаар Хууль зүйн байнгын хорооны даргад Улсын Их Хурлын гишүүн Д.Одбаярыг улируулан сонгохыг хуралдаанд оролцсон гишүүд санал нэгтэйгээр дэмжсэн болно.

Улсын Их Хурлын эрхэм гишүүд ээ,

Улсын Их Хурлын гишүүн Д.Одбаярыг Хууль зүйн байнгын хорооны даргад нэр дэвшүүлэхийг дэмжсэн тус Байнгын хорооны санал, дүгнэлтийг хэлэлцэн шийдвэрлэж өгөхийг Та бүхнээс хүсье.

Анхаарал тавьсанд баярлалаа.
Д.Дэмбэрэл: Лүндээжанцан гишүүнд баярлалаа.  Эдийн засгийн байнгын хорооны санал, дүгнэлтийг Улсын Их Хурлын гишүүн Р.Раш танилцуулна. Раш гишүүнийг индэрт урьж байна. 

Р.Раш: Улсын Их Хурлын тухай хуулийн 22 дугаар зүйлийн 22.4, Улсын Их Хурлын чуулганы хуралдааны дэгийн тухай хуулийн 15 дугаар зүйлийн 15.1-д тус тус заасны дагуу Байнгын хорооны даргад нэр дэвшүүлэх тухай асуудлыг Эдийн засгийн байнгын хороо  2012 оны 02 дугаар сарын 08-ны өдрийн хуралдаанаар хэлэлцээд Эдийн засгийн байнгын хорооны бүрэлдэхүүнд орсон гишүүдээс Рэнцэнгийн Будыг тус Байнгын хорооны даргад нэр дэвшүүлэхийг хуралдаанд оролцсон гишүүд санал нэгтэй дэмжлээ.


Улсын Их Хурлын эрхэм гишүүд ээ

Улсын Их Хурлын гишүүн Рэнцэнгийн Будыг Эдийн засгийн байнгын хорооны даргад нэр дэвшүүлэх талаар тус хорооноос гаргасан санал, дүгнэлтийг хэлэлцэн шийдвэрлэж өгөхийг хүсье.


Баярлалаа.

Д.Дэмбэрэл: Раш гишүүнд баярлалаа. Байнгын хороодын дарга нарт нэр дэвшүүлсэн Байнгын хороодын шийдвэрийг танилцууллаа.

Нэр дэвшигчдээс асуух асуулт байна уу?  Эрдэнэ гишүүн
С.Эрдэнэ: Би Байнгын хорооны дарга нар солигдоод, зарим нь шинээр томилогдож байна. Энэ дээр нэг л нийтлэг асуулт асуумаар санагдаад байгаа юм. Үлдэж байгаа хугацаа маань их богино байна. З-4 сарын хугацаа үлдэж байна. Энэ хугацаанд манай шинээр томилогдсон Байнгын хороод дээр тулгамдаж байгаа асуудлууд олон байгаа. Өнөөдөр намрын чуулганаар шийдэх байсан олон асуудлыг бид нар шийдэж чадаагүй. Таван толгой эдийн засгийн эргэлтэд орж чадаагүй байна. Оюутолгойн гэрээний асуудлыг бид нар эргэж, хянаж байх ёстой түвшинд нь хүргэж чадаагүй, өнөөдөр стратегийн 15 орд чухам яаж яваа нь тодорхойгүй, уул уурхайн ашигт малтмалын лицензийн асуудал замбараагүй хэвээрээ. Нэг үгээр хэлбэл Их Хурал маань үндсэндээ өөрийнхөө хийж, эмхлэх ёстой ажлын ядаж  20 хувийг нь ч хийж амжаагүй, ийм байдалтай намрын чуулган дуусах гэж байна. Тэгээд Ардын намын бүлэг өнөөдөр 7 Байнгын хороогоо бүгдийг нь өөрсдөө даргыг нь томилж байгаа. Энд би өнөөдөр улс төр хийхгээгүй, гол нь шинээр томилогдож байгаа манай Байнгын хорооны дарга нар, улс орны нийгэм, эдийн засгийн өмнө тулгамдаж байгаа асуудлуудаар яг ямар ажил хийх гэж төлөвлөж байгаа юм бэ? түүнийг нь товчхон ч гэсэн сонсмоор байгаа юм.

Өнөөдөр цалин, тэтгэвэр нэмэх тухай асуудал яригдаж байна. Саяхан нефтийн үнийн бүтээгдэхүүн өслөө, дээр нь долларын ханш өслөө, үүнтэй холбоотойгоор гадуур өргөн хэрэглээний барааны үнэ тариф тэнгэрт хадаж байна. Дээр нь цагаан сар гээд үнэхээр монголчуудыг туйлдуулдаг бас нэг том үндэсний баяр ойртож байна. Яг ийм цаг үед төсвийн 200 мянган хүний цалинг нэмэх гэж байна. Одоо цаана нь баялаг бүтээж байгаа хувийн секторт ажиллаж байгаа сая гаруй монголчуудаа яах гэж байна вэ? энэ дээр ямар бодлого барьж байна вэ? хувийн хэвшлийнхэн яах юм бэ?  яаж цалингаа нэмэх юм бэ? бараа үйлчилгээнийхээ үнийг л нэмнэ, бараа, таваарынхаа үнийг л нэмнэ. Тэгээд өнөөдөр  10 мянган төгрөгөөр хоёр кг мах авдаг байсан багш маргааш  10 мянган төгрөгөөр нэг кг мах авна, ялгаа юу байгаа юм бэ? цалингийн нэмэгдлийн үр дүн гарч байна уу? үгүй юу? энэ талд  Төсвийн болон Эдийн засгийн байнгын хорооны даргаар томилогдож байгаа улсууд юу бодож байна вэ? 

Хууль эрх зүйн хүрээнд өнөөдөр Монгол оронд гадуур дуртай нь өдрийн болон шөнийн цагаар хүн бууддаг, дуртай нь хүн дайрдаг, архидан согтууралт хэрээс хэтэрсэн ийм байдалтай байна. Хууль зүйн байнгын хорооны дарга улиран сонгогдлоо. Энэ асуудал дээр юу бодож байна вэ? Өнөөдөр Нийгмийн хамгааллын асуудал үнэхээр орхигдсон хэвээр байна. Гоё сайхан юм яриад байгаа боловч өнөөдөр ажилгүйдэл  2010 оны мөн үеийнхтэй  харьцуулах юм бол нэг дахин өсчихсөн байж байна. Энэ чинь төрийн бодлого зөв яваад байгаагийн илрэл юм уу? буруу яваад байгаагийн илрэл юм уу? ядуурал чинь  40 хувь хүрчихлээ. Нөгөө эдийн засгийн өсөлт  20 хувьтай гээд гайхуулаад байсан, тэгээд одоо эдийн засгийн өсөлтийн  20 хувь чинь хаашаа гулгаад орчихов? Хэний хармаанд орчихов? Өнөөдөр энэ Монгол түмний амьдрал, үндэсний аюулгүй байдлын хэмжээнд асуудал ярих цаг аль хэдийн болчихоод байна. Энэ дээр гол гол нийгмийн асуудлууд, салбарууд хариуцсан Байнгын хорооны даргаар томилогдож байгаа улсууд өөр өөрсдийнхөө чиглэлээр яг юу бодож, төлөвлөж, Байнгын хорооны дарга болж байгаа талаараа товчхон мэдээлэл хийнэ үү гэж та бүгдээс хүсэх гэсэн юм.

Д.Дэмбэрэл: Байнгын хороодын даргад нэр дэвшсэн дарга нараас Төсвийн байнгын хороо, Эдийн засгийн байнгын хорооны дарга нар хариулъя. Нэрлэж хэлэх шиг боллоо.

Эдийн засгийн байнгын хорооны дарга, бүх хүн мэдээлэл хийгээд яахав. Дараа нь тэртэй тэргүй Байнгын хороон дээрээ сонсоно биз.

Р.Буд: Баярлалаа. Юуны өмнө манай намын удирдах зөвлөл, бүлгээс Эдийн засгийн байнгын хорооны даргад нэр дэвшүүлж, улмаар Байнгын хороо дэмжиж Улсын Их Хуралд оруулж байна.

Эрдэнэ гишүүн үүнтэй холбогдуулж асуулт асууж байна.  Та ч ойлгож байгаа, бид нар ч ойлгож байгаа. Улсын Их Хурлын бүрэн эрхийн хугацаа дуусахад тун бага хугацаа үлдсэн. Тэр дундаа Улсын Их Хурлын намрын чуулган хуулиараа хэзээ мөдгүй завсарлах гэж байна. Тийм учраас энд таны асуусан энэ олон асуултыг бүгдийг хийж гүйцэтгэнэ гэвэл түүн шиг худлаа юм байхгүй ээ. Гэхдээ Эдийн засгийн байнгын хорооны эрхлэх асуудлын хүрээнд хуулиар олгогдсон хэд хэдэн чиглэл бий. 

Нэгдүгээрт нь, эдийн засаг, нийгмийг хөгжүүлэх  2013 оны Үндсэн чиглэлийг та бид нар хаврын чуулганаар батлах ёстой. Үүний бэлтгэлийг хангуулна, олон яам газраас нэгдсэн төлөвлөгөө ирдэг, баримт бичгүүд  үүнийг чамбайруулах, 2013 оны төсвийн хүрээний мэдэгдлийг чамбайруулж, бэлэн болгох асуудал нэгдүгээрт тавигдаж таараа, мэдээж хэрэг.

Хоёрдугаарт нь, 2011 оны улсын төсвийн гүйцэтгэлийн талаар санал, дүгнэлт гаргах ажлыг манай хороо хийдэг ёстой. Тийм учраас үүнийг хийнэ. Тус хорооны эрхлэх асуудлын хүрээнд байдаг байгууллагуудын  2011 оны тайлан, тэнцэл, алдагдлыг бид нар тооцож үзэх ёстой. Үүнтэйгээ үндэслэж бид нар 2013 оны хөрөнгө  оруулалтын төлөвлөгөө, Үндсэн чиглэлийг бодитойгоор батлах ийм дүр зураг харагдаж байгаа. Манай Байнгын хороон дээр наад өгсөн мэдээллээр бол яг хүлээгдээд байгаа хуулиуд, Улсын Их Хурлын гишүүдээс өргөн барьсан хуулиас тун цөөхөн хууль байгаа юм билээ. Ихэнхийг нь бас цаг хугацаанд нь хэлэлцээд, хэрэгжүүлсэн. Энд Улсын Их Хурлын эрхэм гишүүд, тэр дундаа Эдийн засгийн байнгын хороонд харъяалагддаг гишүүдийн үүрэг роль их байсан гэдгийг хэлье.

Таван толгойг эдийн засгийн эргэлтэд оруулах асуудал цалин хөлс, тэтгэвэр, тэтгэмжтэй холбоотойгоор үндсэндээ 39 дүгээр тогтоолын зохих зүйл заалтад өөрчлөлт оруулж байгаа. Үүнтэйгээ холбоотойгоор явж эхлэх ёстой гэдэгтэй би санал нэг байна. Үүнийг бид нар энэ бүрэн эрхийнхээ хугацаанд эдийн засгийн эргэлтэд оруулах ёстой гэж ойлгож байгаа.

Оюутолгойн гэрээг чамбайруулах тухай асуудлыг энэ чуулганы завсарлагаанаар гишүүд маань ажиллах байх. Ажлын хэсэг ажиллаж байгаа юм билээ, шаардлагатай гэвэл бас Эдийн засгийн байнгын хорооноос ажлын хэсэг байгуулж болох юм. Ер нь ажлын хэсэг сая байгуулагдсан байгаа. Стратегийн 15 ордын тухай асуудал ярьж байна. Үүнийг бид нар энэ хоёр ордоо эдийн засгийн эргэлтэд оруулсны дараагаар ер нь яаж оруулах юм бэ? стратегийн ач холбогдолтой орд ер нь 15 байгаа юм уу? эсхүл үүгээр хязгаарлахгүй байгаа ч юм уу гэдэг асуудлыг бас судлах ёстой гэж би бодож байгаа. 

Дараагийн цалин, нэмэгдлийн үр дүн яаж байна вэ гэж байна. Үүнийг та бид нар мэдэж байгаа. Инфляцийн түвшин харьцангуй  өндөр  байгаа. Тийм учраас ард түмний яг гар дээр очиж байгаа мөнгө маань ард түмний амьдрал, гэр бүлийн амьдралыг дээшлүүлэх талд  төдийлөн үр дүнд хүрч чадахгүй байгаа гэдэгтэй та бид нар санал нэг байгаа. Энэ дээр нэг л зүйл байх шиг байгаа юм. ДНБ-ний эдийн засгийн өсөлтийг  20 хувь, энэ сайн өсөлт. Гэлээ гэхдээ энэ өсөлт ямар үр дүнгээр гараад байна вэ гэдгийг та бид нар бас ярьж байгаа. Ялангуяа гадаадын хөрөнгө оруулалттай томоохон аж ахуйн нэгжүүд, энд үйлдвэрлэл явуулаад, түүнээс олсон ашиг, Монголын ард түмэнд төдийлөн орохгүй гадагшаа гараад явчихаж байгаа. Тэр тоон үзүүлэлт, Монголын эдийн засгийн үзүүлэлтэд  нөлөөлөөд байна уу даа гэсэн ийм зүйлийг манай эдийн засагчид ярьж байгаа. Хуучин Байнгын хороон дээр ч бас үүнийг ярьж байсан. Үүнийг чамбайруулж нягталж үзэх ёстой гэсэн ийм л зүйлийг таны асуусан асуулттай холбогдуулж Эдийн засгийн хороотой холбогдсон асуудалд ийм хариултыг өгөх байна. Баярлалаа. 

Д.Дэмбэрэл: Чулуунбат

О.Чулуунбат: Баярлалаа.  Эрдэнэ гишүүний асуусан асуултад маш товчхон бөгөөд тодорхой хариулахыг оролдъё. Бид 3,5 жил хамт ажиллачихлаа. Хамтраад  3,5 жилийн энэ төсвийн гүйцэтгэл, төсвийг хэлэлцэж баталлаа. Гүйцэтгэл дээр нь хяналт тавилаа. Энэ ажил үлдэж байгаа богино хугацаанд хийгдэх л байх. 

Хамгийн түрүүнд хийгдэх ажил маань өнөөдрийн бидний хэлэлцэх төсвийн тодотголын асуудал байгаа. Би бас энэ дээр өнгөрсөн 3,5 жилд яаж явсан тэр чигээрээ л энэ зарчмаа баримтлаад эв эеийг бариад, энэ дээр нэг их улс төржүүлэхгүй, энэ төсвийн тодотголыг хийчих болов уу гэсэн ийм бодолтой байдаг юм. 

Үлдээд байгаа З-4 сарын хугацаанд бид бас ажлыг товойтол, гялалзтал хийчихэж чадахгүй л дээ. Гэхдээ яахав ер нь урьд өмнө хийгдэж байсан өнгөрсөн оны төсвийн гүйцэтгэлд аудитын дүгнэлт гарна, тэнд бид бас санал, бодлоо хэлнэ. Засгийн газрын санхүүгийн тайлан гарна. Тэнд бас бид нар үнэлэлт, дүгнэлтээ хэлнэ. Үүнийг нийгэмд ил тод болгох ёстой. Энэ бол ялангуяа сонгуулийн жил. Сонгуулийн өмнө бид нар ер нь энэ төсвийн гүйцэтгэл, эдийн засгийн хөгжилд хоёр нам өөрийнхөө үзэл баримтлалынхаа үүднээс, хөдөлмөрийнхөө хэрэгжүүлэлтийн дагуу ямар ямар дүгнэлтүүд өгч байгаа вэ гэдгийг нийгэмд мэдээлэл болгох нь чухал болов уу гэж би бодож байгаа юм. 

Мөн 2013 оны төсвийн хүрээний мэдэгдлийг бид батлах ёстой, хэлэлцэх ёстой. Энэ маань бид 2013 оныхоо төсвийг яаж харж байна вэ? ялангуяа гадаад, дотоодын бизнес хамт олонд бид ямар сигнал өгөх вэ гэдгийг энэ мэдэгдлээрээ хүргэх болов уу гэж бодож байна. Мөн улс орны эдийн засаг, шинэтгэлийн байдлын талаар мэдээлэл хийгдэх ёстой. Мөн 2012 оны төсвийн хуулийн хэрэгжилтэд сонгууль болтол бүх юм задгай болчихож болохгүй шүү дээ. Төсвийн хуулийн хэрэгжилтэд хяналтаа тавиад л явах болно гэж бодож байна. Энэ бүгд дээр бид эв эеэ олоод хамтдаа ажиллаад, энэ Их Хурлын  эрхийн хугацааг амжилттай дуусгаж чадах байх гэж бодож байна. Баярлалаа.

Д.Дэмбэрэл: Баярлалаа.  Сонгинохайрхан дүүргийн хэсэг иргэд Улсын Их Хурлын гишүүн Алтанхуяг, Даваагийн Батбаяр нарын урилгаар Улсын Их Хурлын чуулганы үйл ажиллагаатай танилцаж байна. Иргэдэд ажлын амжилт, сайн сайхныг хүсье. /Алга ташив/

Би Байнгын хороодын дарга нарыг нэрлэж асуусныг нь хариулууллаа. Бусдыг нь бол болж байгаа байх тийм ээ. Баярлалаа.

Ингээд гишүүд Байнгын хорооны дарга нарт нэр дэвшигчдээс асуулт асуулаа. 

Санал хураалт явуулъя.

Санал. Гүндалай гишүүн
Л.Гүндалай: Сая Байнгын хорооны шинээр томилогдох гэж байгаа дарга нар үг хэлж байнаа. Одоо энэ 2-3 сарын хугацаанд  ямар нэгэн ажил овойж товойж хийж чадахгүй гэж байгаа юм.  Үнэхээр тийм  шүү дээ. Яг үнэндээ гэхэд энэ долоо хоногт хуулиараа Улсын Их Хурал завсарлах ёстой. Тэгэхдээ сунжраад ирэх долоо хоногт завсарлана. Одоо долоо хоногийн хугацаа үлдэж байна. Ингээд цагаан сар гээд 4 сарын 6-нд дараагийн Улсын Их Хурал маань эхэлсэн. Одоо ингээд 4 сард чуулган эхлээд, удалгүй хэдхэн хоноод буцаад завсарлана. Яагаад гэвэл 5 сараас сонгууль эхэлнэ. Энэ Байнгын хорооны дарга нарт ажиллах хугацаа нэг сар 10 хоног, 40 хоног л ажиллана. Ийм цөөхөн хоногийн хугацаанд ажиллахаар шинэ Байнгын хорооны дарга нарыг томилж, ингэж ажил удах шаардлага байгаа юм уу? Уг нь Ардчилсан намын  Улсын Их Хурлын гишүүд энэ хурлыг даргалаад яваад, өнөөдрийг хүртэл З жил хагас боллоо. Ардчилсан нам Засгийн газраас гарлаа гээд заавал ч үгүй Байнгын хороогий нь энэ цөөхөн үлдсэн хугацаанд авъя гэдэг ийм санал гаргаж, Улсын Их Хурлаар хэлэлцүүлж, оруулах шаардлага байдаг юм уу? нэгдүгээрт.

Хоёрдугаарт, цаашдаа Ардчилсан намын З жил хагас засгийн эрхэнд хавсарга болж байх хугацаанд байсан агентлагийн дарга нар, янз бүрийн албан тушаалд томилогдсон хүмүүсийг бас ажлаас нь хусах уу? хөөх үү? тийм зүйл байна уу? байхгүй юу? энэ олонхийг бүрдүүлж байгаа МАН-ын зүгээс. Энэ төрийн ажлыг явуулахдаа заавал ч үгүй цаг хугацаа тулчихсан үед ийм байдлаар хандах ёстой юм болов уу? би энэ олонхийн бүлгийнхэнд энэ талд  та нарыг анхаараасай гэж хүсч байна. Яагаад гэвэл  Сонгууль болох гэж байгаа энэ үед ингэж улс төржиж байгаа нь зөв үү? буруу юу гэдэг дээр та нар бас анхаарна биз дээ.

Нөгөө талаар ийм цөөхөн хугацаанд  шинэ томилогдож байгаа  дарга нар ажил төрлөө хийж, засч чадахгүй нь ойлгомжтой. Тийм учраас та бүхнийг салбар, салбартаа ардчилсан намын зарим нэгэн томилогдсон  төрийн албан хаагчдыг ажлаас нь хөөхгүй байхыг хүсч байна. 

Д.Дэмбэрэл: Гансүх гишүүн үгээ хэлье.

Л.Гансүх: Монгол Улсын эдийн засаг үнэхээр эрчимтэй хөгжлийн гараан дээр ирсэн энэ үед Байгаль орчны салбарын эрх зүйн зохицуулалтыг иж бүрнээр нь шинэчилж байгаа. Тэгээд Засгийн газраас Байгаль орчны багц хуулийн өөрчлөлтийг оруулсан байгаа. Хуулийн концепци өөрөө өнөөгийн нөхцөлд уул уурхайг болон үйлдвэрлэлийн салбарын өмнө байгаль орчны салбар байх ёстой. Тэгэхээр энэ санхүүгийн болоод эрх зүйн шинэ орчинд зохицуулалтыг хийсэн байгаа. Энэ хуулийг уг нь энэ хэлэлцэх эсэхийг намрын чуулганы төгсгөлд хэлэлцэх ёстой. Тэгээд түрүүчийн 5 дахь өдөр хэлэлцэх байсан чинь бас үнэндээ ингээд багтахгүй хойшилсоор байгаад одоо энэ долоо хоногт хэлэлцье гэсэн чинь Засгийн газраас өргөн барьсан чухал, чухал хуулиуд орж ирж байна гээд, багтахгүй байж магадгүй.  Хэрвээ ийм тохиолдвол болбол нэгэнт Байнгын хороогоор хэлэлцээд, дэмжсэн байгаа энэ хуулиудын ажлын хэсгийг гаргаад, энэ дээр  өөрөөр хэлбэл Их Хурал хэдийгээр шийдээгүй ч гэсэн, үүнийг Их Хурлын гишүүд ерөнхийдөө бүгд дэмжиж байгаа гэж бодож байна. Яагаад гэхээр өнөөдөр үнэхээр байгаль орчны асуудлыг  бодитойгоор харж үзэж байгаа асуудал гэдгийг бүгд ойлгож байгаа. 

Тийм учраас энэ хэлэлцэх эсэхийг нь шийдээгүй ч гэсэн Байнгын хорооноос энэ завсарлагын үеэр үүнтэй холбогддог төрийн болон төрийн бус байгууллагууд, эрдэм шинжилгээний байгууллагуудаас нэмж, уг нь бүх саналуудыг нь аваад З жил боловсруулсан. Тэгэхдээ эцсийн вариантад нь анхны хэлэлцүүлэгт ороход тодорхой түвшинд бэлтгэх ийм бэлтгэл ажлыг хангуулах хэрэгтэй шүү гэдгийг би шинэ болж байгаа Байнгын хорооны даргад хэлмээр байна. Балдан-Очир гишүүн бол өөрөө энэ дээр нэлээн ажиллаж байсан хүний хувьд ялангуяа концепцийн  газрын менежментийн асуудал, мэргэжлийн хяналтын асуудал, мөн төсөв, санхүүгийн хуримтлалын  асуудал, нөхөн төлбөрийн асуудал гэх мэтчилэн олон асуудлууд дээр концепцийн шинэ заалтууд орсон байгаа. Үүнийг энэ хаврын чуулганы эхний  өдрүүдэд хэлэлцэх эсэхийг нь шийдээд, тэгээд цаашаа анхны хэлэлцүүлэг ороход бүх бэлтгэл ажлыг хангах талд анхаарлаа тавьж ажиллаарай гэдгийг Балдан-Очир гишүүнд хүсэх байна.

Д.Дэмбэрэл: Гансүх гишүүнд баярлалаа.

Гишүүд үгээ хэллээ.  Санал хураалтад бэлдье, гишүүд.

Байгаль орчин, хүнс, хөдөө аж ахуйн байнгын хорооны даргад нэр дэвшигч Улсын Их Хурлын гишүүн Балдан-Очирыг дэмжье гэсэн санал хураалт явуулъя.

46 гишүүн санал  хураалтад оролцож, 38  гишүүн зөвшөөрч, 82,6 хувийн саналаар гишүүд дэмжиж байна.

Аюулгүй байдал, гадаад бодлогын байнгын хорооны даргад нэр дэвшигч Улсын Их Хурлын гишүүн Мөнх-Очирыг дэмжье гэсэн санал хураалт явуулж байна.

46 гишүүн санал  хураалтад оролцож, 39  гишүүн зөвшөөрч, 84,8 хувийн саналаар гишүүд дэмжиж байна.

Нийгмийн бодлого, боловсрол, соёл шинжлэх ухааны
байнгын хорооны даргад нэр дэвшигч Улсын Их Хурлын гишүүн Тлейханыг дэмжье гэсэн санал хураалт явуулж байна.

45 гишүүн санал  хураалтад оролцож, 36  гишүүн зөвшөөрч, 80,0 хувийн саналаар гишүүд дэмжиж байна.

Төрийн байгуулалтын байнгын хорооны даргад нэр дэвшигч Улсын Их Хурлын гишүүн Сүхбаатарыг дэмжье гэсэн санал хураалт явуулж байна.

44 гишүүн санал  хураалтад оролцож, 36  гишүүн зөвшөөрч, 81,8 хувийн саналаар гишүүд дэмжиж байна.

Төсвийн байнгын хорооны даргад нэр дэвшигч Улсын Их Хурлын гишүүн Чулуунбатыг дэмжье гэсэн санал хураалт явуулж байна.

44 гишүүн санал  хураалтад оролцож, 40  гишүүн зөвшөөрч, 90,9 хувийн саналаар гишүүд дэмжиж байна.

Хууль зүйн байнгын хорооны даргад нэр дэвшигч Улсын Их Хурлын гишүүн Одбаярыг дэмжье гэсэн санал хураалт явуулж байна.

44 гишүүн санал  хураалтад оролцож, 39  гишүүн зөвшөөрч, 88.6 хувийн саналаар гишүүд дэмжиж байна.

Эдийн засгийн байнгын хорооны даргад нэр дэвшигч Улсын Их Хурлын гишүүн Будыг дэмжье гэсэн санал хураалт явуулж байна.

44 гишүүн санал  хураалтад оролцож, 39  гишүүн зөвшөөрч, 88,6 хувийн саналаар гишүүд дэмжиж байна.

Улсын Их Хурлын тогтоол

Байнгын хороодын дарга нарыг сонгох тухай

Улсын Их Хурлын тухай хуулийн 22 дугаар зүйлийн 22.3, 22.4 дэх хэсэг, Монгол Улсын Их Хурлын чуулганы хуралдааны дэгийн тухай хуулийн 15 дугаар зүйлийн 15.1, 15.2 дахь хэсгийг үндэслэн Монгол Улсын Их Хурлаас ТОГТООХ нь:

1.Аюулгүй байдал, гадаад бодлогын байнгын хорооны даргаар Улсын Их Хурлын гишүүн Энэбишийн Мөнх-Очир, Байгаль орчин, хүнс, хөдөө аж ахуйн байнгын хорооны даргаар Улсын Их Хурлын гишүүн Догсомжавын Балдан-Очир, Нийгмийн бодлого, боловсрол, соёл шинжлэх ухааны
байнгын хорооны даргаар Улсын Их Хурлын гишүүн А.Тлейхан, Төрийн байгуулалтын байнгын хорооны даргаар Улсын Их Хурлын гишүүн Жамъянхорлоогийн Сүхбаатар, Төсвийн байнгын хорооны даргаар Улсын Их Хурлын гишүүн Очирбатын Чулуунбат, Хууль зүйн байнгын хорооны даргаар Улсын Их Хурлын гишүүн Доржийн Одбаяр, Эдийн засгийн байнгын хорооны даргаар Улсын Их Хурлын гишүүн Рэнцэнгийн Буд нарыг тус тус сонгосугай. 

2.Энэ тогтоолыг 2012 оны 2 дугаар сарын 9-ний өдрөөс эхлэн дагаж мөрдсүгэй гэсэн тогтоол байна.

Тогтоолыг баталъя гэсэн санал хураалт явуулж байна.

45 гишүүн санал  хураалтад оролцож, 40  гишүүн зөвшөөрч, 88,9 хувийн саналаар Тогтоол батлагдлаа.

Саяны миний уншсан тогтоол дээр редакцийн саналтай гишүүн байна уу? 

Алга байна.  Редакци сонслоо.

Дөрөв. Монгол Улсын 2012 оны төсвийн тухай хуульд нэмэлт, өөрчлөлт оруулах тухай, Нийгмийн даатгалын сангийн 2012 оны төсвийн тухай хуульд өөрчлөлт оруулах тухай хуулийн төслүүдийн хоёр дахь хэлэлцүүлгийг явуулъя.

Төсвийн байнгын хорооны санал, дүгнэлтийг Байнгын хорооны дарга О.Чулуунбатыг индэрт урьж байна.

О.Чулуунбат: Улсын Их Хурлын  дарга, эрхэм гишүүд ээ,

           Монгол Улсын Засгийн газраас Монгол Улсын 2012 оны төсвийн тухай хуульд нэмэлт, өөрчлөлт оруулах  тухай, Нийгмийн даатгалын сангийн 2012 оны төсвийн тухай  хуульд өөрчлөлт оруулах тухай хуулийн  төслүүдийг 2012 оны 2 дугаар сарын 07- ны  өдөр  Улсын Их Хуралд өргөн  мэдүүлсэн билээ.

 

            Монгол Улсын 2012 оны төсвийн тухай хуульд нэмэлт, өөрчлөлт оруулах  тухай, Нийгмийн даатгалын сангийн 2012 оны төсвийн тухай хуульд өөрчлөлт оруулах тухай хуулийн  төслүүдийн  нэгдэх  хэлэлцүүлгийг Улсын Их Хурлын чуулганы   2012 оны 2 дугаар сарын 8-ны өдрийн нэгдсэн хуралдаанаар хэлэлцэж Улсын Их Хурлын Байнгын хороодод шилжүүлсэн билээ.

 

            Дээрх хуулийн  төслүүдийг хоёр дахь хэлэлцүүлэгт бэлтгэх тухай асуудлыг Төсвийн байнгын хороо 2012 оны 2 дугаар сарын 8-ны  өдрийн  хуралдаанаараа хэлэлцээд дараахь санал, дүгнэлтийг гаргасныг Та бүхэнд танилцуулж байна.
Засгийн газрын бүтцэд өөрчлөлт оруулахтай холбоотой гаргасан шийдвэрийг хэрэгжүүлэх, Төсвийн байгууллагын албан хаагчдын цалин, нийгмийн даатгалын болон нийгмийн халамжийн сангаас олгох тэтгэвэр, зарим тэтгэмжийг 2012 оны 2 дугаар сарын 1, 5 дугаар сарын 1-нээс үе шаттай нэмэгдүүлэх талаар Хөдөлмөр, нийгмийн зөвшлийн гурван талт хэлэлцээрт тусгагдсан зорилтыг хэрэгжүүлэх шаардлага бий болсны улмаас төсвийн тодотголыг боловсруулжээ.

Монгол Улсын төсвийн орлогын 2011 оны урьдчилсан гүйцэтгэл, 2012 оны эхний 1 дүгээр сарын орлогын урьдчилсан гүйцэтгэлд үндэслэн тооцоход энэ оны улсын төсвийн тэнцвэржүүлсэн орлого хүлээгдэж буй гүйцэтгэлээр 161.5 тэрбум төгрөгөөр нэмэгдэхээр байна. Үүнтэй уялдан 2012 оны хүлээгдэж буй гүйцэтгэлээр импортын барааны нэмэгдсэн өртгийн албан татварын орлого 115.4 тэрбум төгрөгөөр, гаалийн албан татварын орлого 49.9 тэрбум төгрөгөөр тус тус нэмэгдэхээр  байна.

 

Монгол Улсын 2012 оны төсөв, Нийгмийн даатгалын сангийн 2012 оны төсөвт төсвийн байгууллагын албан хаагчдын цалинг 4 дүгээр сарын 1-ний өдрөөс болон 10 дугаар сарын 1-ний өдрөөс хоёр үе шаттай нэмэгдүүлэхээр, Нийгмийн даатгалын болон Нийгмийн халамжийн сангаас олгох тэтгэвэр, зарим төрлийн тэтгэмжийг 3 дугаар сарын 1-ний өдрөөс болон 5 дугаар сарын 1-ний өдрөөс нэмэгдүүлэхээр тусгасаныг  2 дугаар сарын 1-ний болон 5 дугаар сарын 1-ний өдөр байхаар наашлуулан тогтооход улсын төсөвт нийт 161.5 тэрбум төгрөг, нийгмийн даатгалын сангийн төсөвт 13.9 тэрбум төгрөг, орон нутгийн төсөвт 8.8 тэрбум төгрөг нэмж шаардагдаж  байна. Энэ тооцоог төсвийн тодотголд нэмж тооцсон байна.

 

Монгол Улсын 2012 оны төсвийн тухай хуулиар Тэргүүн шадар сайдын төсвийн багцад нийт 48.5 тэрбум төгрөг батлагдсан бөгөөд үүнээс 32.7 тэрбум төгрөг урсгал зардалд, 15.8 тэрбум төгрөг хөрөнгө оруулалтын зардалд тусгагдсаныг  Хууль зүй, дотоод хэргийн сайдын төсвийн багцад 26.3 тэрбум төгрөгийн урсгал зардал, 1.9 тэрбум төгрөгийн хөрөнгө оруулалтын зардлыг, Монгол Улсын Шадар сайдын төсвийн багцад 6.4 тэрбум төгрөгийн урсгал зардал, 13.9 тэрбум төгрөгийн хөрөнгө оруулалтын зардлыг тус тус шилжүүлэх тооцоо хийжээ.

 

Дээрх өөрчлөлтүүдийг Монгол Улсын 2012 оны төсөвт тусгахад нэгдсэн төсвийн нийт тэнцвэржүүлсэн орлого 177.9 тэрбум төгрөгөөр нэмэгдэж 6 их наяд 3.6 тэрбум төгрөг, нэгдсэн төсвийн нийт зарлага 158.3 тэрбум төгрөгөөр нэмэгдэж  6 их наяд 467.7 тэрбум төгрөг, нэгдсэн төсвийн тэнцвэржүүлсэн орлогоор тооцсон нийт тэнцэл 464.1 тэрбум төгрөгийн алдагдалтай буюу дотоодын нийт бүтээгдэхүүний 3 хувьтай  тэнцэх  тооцоо гарсан байна.

 

Улсын Их Хурлын эрхэм гишүүд ээ,

 

            Монгол Улсын 2012 оны төсвийн тухай хуульд нэмэлт,  өөрчлөлт оруулах  тухай, Нийгмийн даатгалын сангийн 2012 оны төсвийн тухай  хуульд өөрчлөлт оруулах тухай хуулийн төслүүдийг Улсын Их Хурлын бүх Байнгын хороод, Төсвийн зарлагын хяналтын дэд хороо хуралдаанаараа хэлэлцээд гаргасан санал, дүгнэлтээ Төсвийн байнгын хороонд ирүүлсэн болно. 
 

            Байнгын хороодын санал, дүгнэлтэд Засгийн газрын бүтцэд өөрчлөлт оруулахтай холбоотой гаргасан шийдвэрийг хэрэгжүүлэх, Төсвийн байгууллагын албан хаагчдын цалин, Нийгмийн даатгалын болон Нийгмийн халамжийн сангаас олгох тэтгэвэр, зарим тэтгэмжийг 2012 оны 2 дугаар сарын 1-нээс болон 5 дугаар сарын 1-ээс үе шаттай нэмэгдүүлэх талаар Хөдөлмөр, нийгмийн зөвшлийн гурван талт  хэлэлцээрт тусгагдсан зорилтыг хэрэгжүүлэх шаардлага бий болсны улмаас төсвийн тодотголыг боловсруулсныг зарчмын хувьд дэмжсэн бөгөөд төслийн талаар зарчмын зөрүүтэй санал гаргаагүй байна.
 
            Төсвийн байнгын хорооны хуралдаанд оролцсон гишүүдийн олонхи нь Монгол Улсын 2012 оны төсвийн тухай хуульд нэмэлт,  өөрчлөлт оруулах  тухай, Нийгмийн даатгалын сангийн 2012 оны төсвийн тухай  хуульд өөрчлөлт оруулах тухай хуулийн төслүүдийн хоёр дахь хэлэлцүүлгийг Улсын Их Хурлын чуулганы нэгдсэн хуралдаанаар  хэлэлцүүлэхийг дэмжсэн болно.

 

            Монгол Улсын 2012 оны төсвийн тухай хуульд нэмэлт,  өөрчлөлт оруулах  тухай, Нийгмийн даатгалын сангийн 2012 оны төсвийн тухай  хуульд өөрчлөлт оруулах тухай хуулийн  төслүүдийн хоёрдахь хэлэлцүүлгийг хийж өгнө үү.

           

Анхаарал тавьсанд  их баярлалаа.
Д.Дэмбэрэл:  Чулуунбат гишүүнд баярлалаа. Асуулт гэж дэгээр байдаггүй. Үүнийг сонсоод явуулдаг. З, 4 дээр санал хураалтууд явдаг. Тэр дэгээрээ,  манай дэгэнд тийм байгаа шүү дээ. Санал ч байхгүй.  Одоо дэг ёсоор Байнгын хороодын оруулж байгаа нэгдсэн дүнг сонслоо  гээд алх цохидог. 

Чуулганы хуралдаанд Хаянхярваа-Сангийн сайд, Ганбат- Сангийн яамны Орлогын хэлтсийн дарга, Нямаа- Сангийн яамны Зарлагын хэлтсийн дарга, Батгэрэл- Сангийн яамны Төсвийн орлогын хэлтсийн дарга, Нарангэрэл- Сангийн яамны нэгдсэн төсвийн хэлтсийн дарга нар оролцлоо. 

Монгол Улсын 2012 оны төсвийн тухай хуульд нэмэлт, өөрчлөлт оруулах тухай, Нийгмийн даатгалын сангийн 2012 оны төсвийн тухай хуульд өөрчлөлт оруулах тухай хуулийн төслийн хоёр дахь хэлэлцүүлгийг дуусгалаа. 

З, 4 дэх хэлэлцүүлэг хийхээр Төсвийн байнгын хороонд шилжүүллээ.

Үүнтэй холбогдуулсан дараах асуудлуудаа яръя. Энд бол өөр горим үйлчилнэ.

Тав. Төсвийн тухай хуулийн зарим зүйл, заалтыг хүчингүй болсонд тооцох тухай хуулийн төсөл болон Тогтоолд өөрчлөлт оруулах тухай Хууль хэрэгжүүлэх зарим арга хэмжээний тухай Улсын Их Хурлын тогтоолын төслүүдийг хэлэлцэж эхэлье. /Хэлэлцэх эсэх/

 Хууль санаачлагчийн илтгэлийг Сангийн сайд Хаянхярваа танилцуулна. Сайдыг индэрт урьж байна.

Д.Хаянхярваа: Улсын Их Хурлын дарга, эрхэм гишүүд ээ,

Засгийн газрын бүтцэд өөрчлөлт орсонтой холбогдуулан Төсвийн хуулийн зарим заалтыг хүчингүй болгохтой холбогдон үүсэх харилцааг зохицуулах шаардлагаар Төсвийн тухай хуулийн зарим заалтыг хүчингүй болсонд тооцох тухай хуулийн төслийг дээрх өөрчлөлттэй холбогдуулан Монгол Улсын 2012 оны төсвийн тайланг зохицуулах үүднээс Тогтоолын төслийг тус тус боловсруулсан байна.

Төсвийн тухай хуулийн зарим заалтыг хүчингүй болсонд тооцох тухай хуулийн төсөл болон Хууль хэрэгжүүлэх зарим арга хэмжээний тухай Улсын Их Хурлын тогтоолын төслийг чуулганы нэгдсэн хуралдаанд оруулан хэлэлцүүлэх нь зүйтэй гэж хуралдаанд оролцсон гишүүдийн олонхи нь үзсэн болно.

Төсвийн тухай хуулийн зарим заалтыг хүчингүй болсонд тооцох тухай хуулийн төсөл, Хууль хэрэгжүүлэх зарим арга хэмжээний тухай Улсын Их Хурлын тогтоолын төслийг хэлэлцэх эсэх асуудлыг шийдвэрлэж өгөхийг хүсье.

Анхаарал тавьсанд баярлалаа.

Д.Дэмбэрэл: Сайдад баярлалаа. Байнгын хорооны санал, дүгнэлтийг сонсъё. Төсвийн байнгын хорооны санал, дүгнэлтийг Улсын Их Хурлын гишүүн Зоригт танилцуулъя. Зоригт гишүүнийг индэрт урьж байна.

Д.Зоригт: Улсын Их Хурлын  дарга, эрхэм гишүүд ээ,

           

            Засгийн газраас Монгол Улсын 2012 оны төсвийн тухай хуульд нэмэлт,  өөрчлөлт оруулах  тухай, Нийгмийн даатгалын сангийн 2012 оны төсвийн тухай  хуульд өөрчлөлт оруулах тухай хуулийн    төслүүдийн хамт Төсвийн тухай хуулийн зарим заалтыг хүчингүй болсонд тооцох тухай хуулийн төсөл болон "Хууль хэрэгжүүлэх зарим арга хэмжээний тухай" Улсын Их Хурлын тогтоолын төслийг өргөн мэдүүлсэн билээ.

 

            Эдгээр төслүүдийн хэлэлцэх эсэх тухай асуудлыг Төсвийн байнгын хороо 2012 оны 2 дугаар сарын 8-ны өдрийн хуралдаанаараа хэлэлцлээ.

 

            Засгийн газрын бүтцэд өөрчлөлт орсонтой холбогдуулан төсвийн хуулийн зарим заалтыг хүчингүй болгохтой холбогдон үүсэх харилцааг зохицуулах шаардлагаар Төсвийн тухай хуулийн зарим заалтыг хүчингүй болсонд тооцох тухай хуулийн төслийг, дээрхи өөрчлөлттэй  холбогдуулан Монгол Улсын 2012 оны төсвийн тайланг зохицуулах  үүднээс тогтоолын төслийг тус тус боловсруулсан байна.

 

            Төсвийн тухай хуулийн зарим заалтыг хүчингүй болсонд тооцох тухай хуулийн төсөл болон "Хууль хэрэгжүүлэх зарим арга хэмжээний тухай" Улсын Их Хурлын тогтоолын төслийг чуулганы нэгдсэн хуралдаанд оруулан хэлэлцүүлэх нь зүйтэй гэж хуралдаанд оролцсон гишүүдийн олонхи үзсэн болно.

           

            Төсвийн тухай хуулийн зарим заалтыг хүчингүй болсонд тооцох тухай хуулийн төсөл болон "Хууль хэрэгжүүлэх зарим арга хэмжээний тухай" Улсын Их Хурлын тогтоолын төслийн хэлэлцэх эсэх тухай асуудлыг хэлэлцэн шийдвэрлэж өгнө үү.

           

 
Анхаарал тавьсанд баярлалаа.

Д.Дэмбэрэл: Зоригт гишүүнд баярлалаа.  Хууль зүйн байнгын хорооны санал, дүгнэлтийг Улсын Их Хурлын гишүүн Оюунхорол танилцуулна. Оюунхорол гишүүнийг индэрт урьж байна. 

Д.Оюунхорол: Улсын Их Хурлын дарга, эрхэм гишүүд ээ,

Монгол Улсын Засгийн газраас өргөн мэдүүлсэн Тогтоолд өөрчлөлт оруулах тухай Улсын Их Хурлын тогтоолын төслийн хэлэлцэх эсэх тухай асуудлыг Хууль зүйн байнгын хороо 2012 оны 02 дугаар сарын 08-ны өдрийн хуралдаанаараа хэлэлцлээ.

           Монгол Улсын 2012 оны төсвийн тухай хуульд өөрчлөлт оруулах тухай хуулийн төсөл болон холбогдох бусад хуульд нэмэлт, өөрчлөлт оруулах тухай хуулийн төслүүдийг Засгийн газраас өргөн мэдүүлсэнтэй холбогдуулан "Шүүгчийн болон прокурорын албан тушаалын цалингийн хэмжээг шинэчлэн тогтоох тухай" Улсын Их Хурлын 2011 оны 54 дүгээр тогтоол, "Авлигатай тэмцэх газрын албан хаагчийн албан тушаалын цалингийн хэмжээг шинэчлэн тогтоох тухай" Улсын Их Хурлын 2011 оны 55 дугаар тогтоолд өөрчлөлт оруулах тухай тогтоолын төслийг боловсруулжээ.

Тус Байнгын хорооны хуралдаанаар дээрх асуудлыг хэлэлцэх үед Улсын Их Хурлын гишүүдээс аливаа санал гараагүй бөгөөд Байнгын хорооны хуралдаанд оролцсон гишүүдийн олонхи дэмжиж, Улсын Их Хурлын чуулганы нэгдсэн хуралдаанаар хэлэлцүүлэх нь зүйтэй гэж үзлээ.

Улсын Их Хурлын эрхэм гишүүд ээ,

Тогтоолд өөрчлөлт оруулах тухай Улсын Их Хурлын тогтоолын төслийг хэлэлцэх эсэх асуудлаар Хууль зүйн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг Та бүхнээс хүсье.

Анхаарал тавьсанд баярлалаа.


Д.Дэмбэрэл: Оюунхорол гишүүнд баярлалаа. 

Хууль санаачлагчийн илтгэл болон Байнгын хорооны санал, дүгнэлттэй холбогдуулж асуух асуулттай гишүүн байна уу? 

Алга байна. Үг хэлэх гишүүн байна уу?  Алга байна. 

Санал хураалт явуулъя. Хэлэлцэх эсэх асуудлаа шийдчихье.

Төсвийн тухай хуулийн зарим зүйл, заалтыг хүчингүй болсонд тооцох тухай хуулийн төсөл болон Тогтоолд өөрчлөлт оруулах тухай, Хууль  хэрэгжүүлэх зарим арга хэмжээний тухай Улсын Их Хурлын тогтоолын төслүүдийг хэлэлцэх нь зүйтэй гэсэн Байнгын хорооны саналаар санал хураалт явуулъя.

40 гишүүн санал  хураалтад оролцож, 34  гишүүн зөвшөөрч, 85,0 хувийн саналаар хэлэлцэх нь зүйтэй гэж үзлээ.

Анхны хэлэлцүүлэгт бэлтгүүлэхээр Төсвийн байнгын хороонд шилжүүллээ.

Байнгын хорооны дарга нь хэлэлцэж байгаа асуудалдаа анхаарал тавьж байя. Одоо бол улс төрийн нөхцөл байдал өөрчлөгдсөн, санал, хураалтыг хянамгай, Байнгын хороодын дарга нар оруулж байгаа асуудлынхаа төлөө их чамбай анхаарал тавихгүй бол болохгүй шүү. 

Дараагийн асуудал. 

Зургаа. Засгийн газрын үнэт цаас гаргахыг зөвшөөрөх тухай Улсын Их Хурлын тогтоолын төслийг хэлэлцэж эхэлье. 

Хууль санаачлагчийн илтгэлийг сонсъё. Сангийн сайд Хаянхярваа таныг индэрт урьж байна. 

Д.Хаянхярваа:  Улсын Их Хурлын дарга, эрхэм гишүүд ээ
Засгийн газрын үнэт цаас гаргахыг зөвшөөрөх тухай Улсын Их Хурлын тогтоолын төслийг боловсруулан танилцуулж байна.

Төсвийн улирлын чанартай мөнгөн хөрөнгийн дутагдал, төсвийн алдагдлыг санхүүжүүлэх эх үүсвэрийг Засгийн газрын үнэт цаас арилжаалах замаар дотоодод бий болсон мөнгөн хуримтлалыг ашиглан бүрдүүлэх нь хамгийн оновчтой арга хэрэгсэл байдаг. Мөн Засгийн газрын зарим  хөтөлбөр, арга хэмжээг Засгийн газрын үнэт цаас гаргаж, арилжаалах замаар санхүүжүүлж байгаа нь зохих үр дүнгээ өгч байна. Өнгөрсөн 2011 оны  санхүүгийн жилд Жижиг, дунд үйлдвэрийг дэмжих, ноос ноолууран бүтээгдэхүүн үйлдвэрлэгч үндэсний үйлдвэрлэлүүдийг дэмжих, ноос бэлтгэх хоршооны гишүүн малчдад мөнгөн урамшуулал олгох арга хэмжээний хүрээнд нийт 286,3 тэрбум төгрөгийн эх үүсвэрийг Засгийн газрын үнэт цаас худалдан борлуулсны орлогоос бүрдүүлж, тус хөтөлбөрийг амжилттай хэрэгжүүлснээр ажлын байр нэмэгдүүлэх, Жижиг, дунд үйлдвэрлэлийг дэмжихэд далайцтай арга хэмжээ болгож үр дүнгээ өгч эхэлснийг та бүхэн мэдэж байгаа. Манай улсын эдийн засагт улирлын шинж чанарын нөлөөлөл их байдгаас улсын төсвийн орлого эхний хагас жилд тасалдаж, нэн шаардлагатай зарлага, санхүүжилтийг цаг хугацаанд нь санхүүжүүлэхэд хүндрэл учрах явдал гардаг.

2012 оны төсвийн жилийн хувьд ч дээрх хүндрэл гарч болзошгүй байгаа тул төсвийн төлөвлөгөөнд З00 тэрбум төгрөгийн эх үүсвэрийг Засгийн газрын үнэт цаасны орлогоос бүрдүүлэхээр төлөвлөсөн. Үнэт цаасны зах зээлийн тухай хуулийн 4.2-т, Засгийн газар, Улсын Их Хурлын зөвшөөрлөөр нийтэд санал болгон үнэт цаас гаргаж болохоор заасан тул Засгийн газрын үнэт цаас гаргахыг зөвшөөрөх тухай Тогтоолын төслийг танилцуулж байна.

Асуудлыг хэлэлцэн шийдвэрлэж өгөхийг хүсье. Анхаарал тавьсанд баярлалаа. 

Д.Дэмбэрэл: Хаянхярваа сайдад баярлалаа. Байнгын хорооны санал, дүгнэлтийг сонсъё.

Төсвийн байнгын хорооны санал, дүгнэлтийг Улсын Их Хурлын гишүүн Баделхан танилцуулна. Баделхан гишүүнийг индэрт урьж байна.

Х.Баделхан: Улсын Их Хурлын дарга, эрхэм гишүүд ээ,

 

Монгол Улсын Засгийн газраас "Засгийн газрын үнэт цаас гаргахыг зөвшөөрөх тухай" Улсын Их Хурлын тогтоолын төслийг 2012 оны 2 дугаар сарын 01-ний өдөр Улсын Их Хуралд өргөн мэдүүлсэн билээ.

 

Тогтоолын төслийн хэлэлцэх эсэх тухай асуудлыг Төсвийн  байнгын хороо  2012 оны 2 дугаар сарын 07-ны өдрийн хуралдаанаараа хэлэлцлээ.

 

2012 оны төсвийн жилд 300.0 тэрбум хүртэлх төгрөгийн Засгийн газрын үнэт цаасыг гаргаж, арилжаалан улсын төсвийн алдагдал, төсвийн цаг зуурын хүндрэлийг даван туулахад зориулах нь зүйтэй байна гэж төсөл санаачлагч үзэж төслийг боловсруулжээ.   
 

Төслийг хэлэлцэх үед Улсын Их Хурлын гишүүн Ц.Сэдванчиг төсвийн алдагдлыг нөхөх зорилгоор бонд гаргах асуудлыг дэмжиж байна, харин өмнөх жилүүдэд гаргасан бондын эргэн төлөлтөд тавих хяналтыг сайжруулахад шинээр томилогдсон Сангийн сайд анхаарч ажиллах хэрэгтэй байна, ялангуяа Зоос банк дампуурах үед төрөөс хадгаламж эзэмшиж байсан иргэдийг хохиролгүй болгосон, харин энэ үйл явцаас завшсан нэр бүхий иргэд, аж ахуйн нэгжүүд тодорхой байсаар байтал арга хэмжээ авахгүй байгааг анхаарах, төрийн бодлогоор хөдөө орон нутгийн иргэд, жижиг дунд үйлдвэрлэлийг дэмжих зориулалтаар гаргасан бондууд жинхэнэ эзэндээ очихгүй байгаа талаар шүүмжлэл их гарч байгаад дүгнэлт хийж тодорхой хяналт тавих хэрэгтэй байна, Улсын Их Хурлын гишүүн О.Чулуунбат өмнө нь гаргасан бондын эргэн төлөлтийн асуудал энэ удаад яригдахааргүйгээр бүрэн төлөгдөж дууссан байх ёстой, мөн энэ удаагийн гаргах бонд нь төсвийн алдагдлыг нөхөх зорилготой, зориулалтын дагуу зарцуулагдахад Сангийн яам анхаарч ажиллах хэрэгтэй гэсэн саналууд хэлсэн болно.

 

            "Засгийн газрын үнэт цаас гаргахыг зөвшөөрөх тухай" Улсын Их Хурлын тогтоолын төслийг чуулганы нэгдсэн хуралдаанд оруулан хэлэлцүүлэх нь зүйтэй гэж хуралдаанд оролцсон гишүүдийн олонхи нь үзлээ.

 

Улсын Их Хурлын эрхэм гишүүд ээ,

 

"Засгийн газрын үнэт цаас гаргахыг зөвшөөрөх тухай" Улсын Их Хурлын тогтоолын төслийн хэлэлцэх эсэх асуудлаар  Төсвийн байнгын хорооноос гаргасан  санал, дүгнэлтийг хэлэлцэн шийдвэрлэж өгнө үү.

 

Анхаарал тавьсанд баярлалаа.

Д.Дэмбэрэл: Баделхан гишүүнд баярлалаа.  

Хууль санаачлагчийн илтгэл болон Байнгын хорооны санал, дүгнэлтээс асуух асуулттай гишүүн байна уу? Бямбацогт гишүүн асуултаа тавья.

С.Бямбацогт: Баярлалаа.  300 тэрбумын бонд гаргах гэж байгаа юм байна. Тэгээд яг ямар зориулалтаар юунд зарцуулах гэж байгаа юм бол үүнийг тодорхой хэлж өгөөч. Мөн эргэн төлөлтийг нь хэзээ яаж хийх гэж байгаа юм бэ?  энэ дээр тодорхой хариулт өгөөч. Үүнтэй холбогдуулаад ярихад,  бид нар энэ Жижиг, дунд үйлдвэрийг дэмжье гэж яриад байгаа юм.  Энэ дээр өнгөрсөн жил тодорхой бонд гаргасан. Тэр ер нь хэр зэрэг хэрэгжилттэй байгаа юм бол? 300 тэрбумын бонд гаргаад, тэр бүгдээрээ зээл болоод, үйлдвэрлэгч нартаа очсон уу? очоогүй юу? түүнээс үлдсэн барьсан юм байдаг болов уу? тэр талаас мэдээлэл өгөөч.

Одоо Зээлийн батлан даалтын тухай хууль баталж байгаа. Үүнтэй холбогдоод, нөгөө талаасаа энэ 2012 оны өрхийн үйлдвэрлэлийг дэмжих, жижиг, дунд үйлдвэрлэлийг дэмжих жил болгоод Засгийн газраас зарласан байгаа. Үүнтэй холбогдуулж, яг энэ чиглэлээр бондуудаас зарцуулах уу? зарцуулахгүй юу? энэ дээр ямар бодлого төлөвлөж байна вэ? энэ талаар хариулж өгөөч.

Д.Дэмбэрэл:  Хаянхярваа сайд хариулъя.

Д.Хаянхярваа: Бямбацогт гишүүний асуултад хариулъя. 300 тэрбум  төгрөгийн бонд бол  2012 оны төсөв хэлэлцэхэд бид нар төсвийн алдагдлыг нөхөхөд  300 тэрбум төгрөгийн бонд гаргана гэж ярьсан.  Тэр дагуугаа эрхээ нээлгэж авч байгаа. Ер нь бол төсвийн алдагдлыг нөхөх зориулалтаар л үүнийг ашиглана гэж ингэж ойлгож болно.

Өнгөрсөн жил 286,3 тэрбум төгрөгийн эх үүсвэрийг гаргаж, бондыг арилжаалж ноос ноолуурын үйлдвэрлэлийг, ноос бэлтгэгч гишүүн малчдад мөнгөн урамшуулал гаргах арга хэмжээнд зарцуулсан.  10 тэрбум төгрөг нь одоогоор яг зарцуулагдаагүй байгаа. Тэр нь  малчид  материалаа бүрдүүлж өгөөгүй учраас урамшуулал авах нөхцөл нь бүрдээгүй байгаа гэдэг ийм тооцоотой байгаа. 

Д.Дэмбэрэл: Баярлалаа. Батсуурь гишүүн
Ж.Батсуурь: Баярлалаа. 300 тэрбум төгрөгийн бонд  төсвийн алдагдлыг нөхөх гэж байна, нэгдүгээрт. Хоёрдугаарт, төсвийн цаг зуурын хүндрэл гэсэн ойлголт бичсэн байна. Энэ 2012 оны төсвийн цаг зуурын хүндрэл гэж юуг хэлээд байгаа юм бэ? аль эсхүл урьдчилж харчихаад төдийд нэг тийм хүндрэл болох нь гэсэн ийм ойлголт яваад байгаа юм уу? нэгдүгээрт.

Хоёрдугаарт, сая асуучихлаа. Уг нь урьд өмнөх гаргасан бондуудын үр дүн тодорхой, эргэн төлөгдсөн яг цаг хугацаагаа баримтлаад үр дүнгээ өгсөн байх учиртай. Энэ дээр зарим зүйл дуулдаад байгаа. Ялангуяа хөдөө иргэдэд ноос ноолуурын үндэсний компаниудад олгосон хүмүүст дэмжлэг үзүүлэх гээд энэ дээр сонин хэвлэлээр сүүлийн үед их үзэгдэх болсон. Яагаад гэхээр малчид маань бидэнд ирэх ёстой мөнгийг Төрийн албан хаагч нар, зарим сумын удирдлагууд аваад хэрэглэчихлээ, завшчихлаа гээд ингээд хэвлэлээр хүртэл яриад, хөдөөнөөс утсаар яриад бидний мөнгө уг нь өгөх ёстой, ирэх ёстой юм шиг байгаа. Тэгээд ирсэнгүй, энэ хаана саатав? Хэн авчихав? гээд ингээд бөөн хэрүүл, хардлага сэрдлэгэ яваад байна. Тийм учраас үүнийг Сангийн яам юу гэж үзэж байгаа юм бэ? 

Дараагийн нэг асуудал, Зоос банк дампуурах үед төрөөс хадгаламж эзэмшиж байсан иргэдийг хохиролгүй болгосон. Харин хадгаламж банкинд байсан мөнгийг хэн завшчихаад, тэгээд төрөөс тэр хадгаламж эзэмшигч ард иргэдэд төрийн мөнгөөр, төсвийн татвар төлөгчдийн мөнгөөр хохиролгүй болгочихлоо. Тэгээд одоо энэ асуудал яаж шийдэгдэж байна вэ?  эцэст нь хэн нэгэн хохирогчгүй, тэгээд зээлж авч чадсан бол олсон гэж бод гэдэг ийм философийг баримтлаад хэн нэгэн хариуцлага хүлээхгүй яваад байгаа юм уу? энэ асуудал ямар шатандаа явж байна вэ? 

Д.Дэмбэрэл: Хариулъя. Сангийн сайд

Д.Хаянхярваа: Батсуурь гишүүний асуултад хариулъя. Цаг зуурын хүндрэл гэдэг нь яадаг вэ гэхээр, Батсуурь гишүүн аймгийн дарга байсан хүн маш сайн мэдэж байгаа. Ер нь  эхний нэгдүгээр улиралд үндсэндээ төсвийн орлого хүнд байдаг шүү дээ. Тийм болохоор бид нар болзошгүй ийм хүндрэл гарч магадгүй гэдэг бодлоор энэ  алдагдал нөхөхөд тавьсан 300 тэрбум бондынхоо эрхийг л нээлгэж байгаа. Түүнээс шууд аваад ашиглана гэсэн үг бишээ гэдгийг хэлэхийг хүсч байна.

Сая бондтой холбоотой асуудал дээр малчидтай холбоотой асуудлын талаар би хэлсэн.  10 орчим тэрбум төгрөг олгогдоогүй байгаа. Тэр нь малчдаас өөрсдөөс нь хамааралтай. Өөрөөр хэлбэл тэр нэмэгдэл урамшуулал авах, баримт материалаа бүрдүүлж өг гэсэн асуудал нь дутуу байгаатай холбоотой асуудлаа. 

Зоос банктай холбоотой асуудлыг манай Тавинжил хариулна.

Тавинжил: Батсуурь гишүүний асуултад хариулъя. Сангийн яамны Өрийн удирдлагын хэлтсийн дарга Тавинжил.

Зоос банктай холбоотой бонд гаргаснаар хадгаламж эзэмшигч, харилцагчдын мөнгийг тавьж олгосон. Энэ нь Монголбанк Төрийн банктай байгуулсан Засгийн газрын бондын гэрээний дагуу төлөгдөөд явж байгаа. Үүний нөгөө талд юу байгаа вэ гэхээр Банкинд байсан мөнгийг зээл болгоод аваад, ашигласан хүмүүс байгаа. Тэр зээлийн авлага яагаад барагдахгүй байна вэ гэдэг дээр их асуулт гарч байгаа. Тэр нь болохоор Монголбанкны эрх хүлээн авч, энэ өр авлагыг барагдуулах талаар одоог хүртэл ажиллаад явж байгаа. Өнгөрсөн жил  14 тэрбум төгрөгний өр барагдсан. 2012 онд 20 тэрбум төгрөгийн өр барагдуулах тийм төлөвлөгөө төсвийн төлөвлөгөөнд явж байгаа. Энэ ажил үндсэндээ Монголбанкны эрх хүлээн авагчийн хэмжээнд өр барагдуулах ажил хийгдээд явж байгаа. Бас шүүх, цагдаатай хамт яваа юм шиг байна билээ.

Д.Дэмбэрэл: Чуулганы хуралдаанд Ганбат- Сангийн яамны Орлогын хэлтсийн дарга, Тавинжил- Сангийн яамны  Өрийн удирдлагын хэлтсийн дарга, Батжаргал- Сангийн яамны Төсвийн бодлогын газрын дарга нар оролцож байна.

Раш гишүүн асуултаа тавья.

Р.Раш: Энэ үнэт цаас орлогоор баталгаажиж байгаа. Үүнийг урьдчилж хэр харж тооцож байгаа вэ? ер нь. Орж ирэх л байлгүй, тэгэхээр нь л нөхчихдөг юм гэсэн ийм байдлаар явж байна уу? 

Д.Дэмбэрэл: Хариулъя. Сангийн сайд хариулах уу? Хаянхярваа

Д.Хаянхярваа: Раш гишүүний асуултад хариулъя. Орлогоор баталгаажиж байгаа. Асуултыг би сайн ойлгосонгүй Раш гуай.

Д.Дэмбэрэл: Раш гишүүн тодруулъя.

Р.Раш: Хоосон цаас биш биз дээ? 

Д.Дэмбэрэл:  Тийм л дээ, Сангийн яамны мэргэжлийн нөхдүүд хариулъя. 

Д.Хаянхярваа: Энэ бол мэдээж хоосон цаас биш л дээ. Бид нар төсвийн алдагдлыг нөхөх зориулалттайгаар бонд гаргаад, буцааж төсвийн алдагдлаа нөхдөг. Ер нь бол өнөөдрийн байдлаар Монгол Улсад бид нар бонд гаргаад  503 орчим тэрбум төгрөгийн бонд гаргасан. Одоо бонд гаргасан судалгаа байгаа. Ер нь өнөөдрийн байдлаар  бондын өр, авлага гэж байхгүй ээ. Ер нь бүрэн арилжаалагдаж, энэ бол төсвийн зохих зориулалтынхаа дагуу зарцуулагддаг гэж ойлгож болно. 

Д.Дэмбэрэл: Баярлалаа. Ганбямба гишүүн
Н.Ганбямба: Баярлалаа. Бондын хувьд жил болгон төсвийн орлого  шинэ жилийн дараа хийхээр орж ирдэггүй, хамгийн бага байдаг болохоор ийм бонд гаргах юм бол уг нь явж байсан. Жил болгон явдаг. Өөрөөр хэлбэл шинэ жилээ тэмдэглэчихээд, маргааш нь татвараа төлдөг аж ахуйн нэгж гэж нэг ч байхгүй. 1, 2 сар бол төсвийн орлого бага байдаг учраас энэ уламжлал бол Монголд бий болсон. Бонд гаргаж байгаад төсвийнхөө орлогыг бага ордог үед нь бонд гаргадаг тохиолдол байсан. 

Төсвийн хүндрэл гарч болзошгүй гэдгийг би түүнтэй холбож ойлгож байгаа юм. Байнгын хорооны дүгнэлт дотор  энэ үйл явцаас банктай холбоотой завшсан нэр бүхий иргэд, аж ахуйн нэгжүүд тодорхой байсаар байтал арга хэмжээ авахгүй байгааг анхаарах гэсэн байгаа юм. Энэ зээлдэгчдийг нэрээр нь нэрлэхгүй бол ингээд юмны цаана байгаад байдаг, нэр байхгүй. Зүгээр ерөнхийд нь, энэ бол ямар ч үр дүнгүй. Нэг том банк яахад л Мянганбаяр, Олонбаяр ч гэнэ үү? хэдэн сайн эрчүүдийн нэр л байгаад байдаг. Үүний цаана байгаа нөхдүүдийг дурьдаад хэлээд өгөөч. Банкны том зээлдэгчдийг, энэ том том мөнгөтэй холбоотой улсуудыг ил гаргаач өгөөч гэсэн асуудал тавиад байхад ерөөсөө гаргаж ирэхгүй юм. Энэ ингэж бөөрөнхий нэр байсны оронд үүнийг тайлбарлаад, нэрээр нь хэлээд өгөөч. Ийм ийм нөхдүүд банк дампууртал нь том зээл авдаг, сүүлдээ хэт их мөнгөтэй 4-6 хүний дотор бүхэл бүтэн банкийг дампууруулах боломж гарч ирээд байна шүү дээ, цаана чинь. 

Тийм учраас нэр усаар нь хэлээ, шууд нэр усаар нь энэ дүгнэлт дотроо оруулж яваач ээ. Ер нь бол Монголд яагаад өнөөдөр энэ мөнгөний бодлого бонд гаргасан ч гэсэн энэ банкаар дамжина. Энэ хэдхэн банктай холбоотой, хэдхэн хүн энэ бодлогыг тодорхойлоод байна вэ гэдгийг таслан зогсоохын тулд энэ их мөнгөтэй улсуудын нэрийг бас гаргаж ирэх хэрэгтэй. Юугий нь ард түмнээсээ нуусан юм бэ? энэ банкны хадгаламжид байгаа 4-5 триллион төгрөгний ихэнх нь цөөхөн хэдхэн хүний мөнгө байгаа. Энэ мөнгөтэй улсуудыг ил гаргаж, зарлаач. Юугий нь нуугаад байгаа юм бэ? Банкны эздийг ч  гэсэн ил гаргаад зарлаач дээ. Юугий нь нуугаад  байгаа юм бэ? Ард түмнээс нуух юу байсан юм бэ? ил тод байх ёстой. Зарим нь Сангийн сайд, Сангийн яам ил тод гээд  веб сайт нээж байх юм. Тэнд чинь ил тод байх гол юм чинь энэ шүү дээ. Энэ нэрийг л гаргаад ирэх хэрэгтэй шүү дээ. Тэгэхгүйгээр одоо энэ  янз янзын бондууд гараад явдаг байсан. Түүхэнд анх удаагаа уржнан жил байхаа  төлөвлөсөн орлого маань хүрэхээ байлаа гэж хүртэл бонд гаргасан шүү. Юу гэсэн үг вэ?  Үүнтэй холбогдуулаад би цаашдаа Засгийн газар бонд гаргахдаа өмнөх бондынхоо эргэн төлөгдөлтийг тайлбарлаж, тайлагнаж байгаад тэгээд бонд гаргах эрхээ үүсгэж байгаач ээ. Ийм механизмыг Их Хурлаас хийж өгмөөр байна. Өмнөх бондууд, ноолуур чинь мэдэгдэхгүй байгаа шүү дээ. 10 хэдхэн ноолуурын үйлдвэр байдаг юм билээ. Тэр үйлдвэрүүд чинь үндсэндээ  100 тэрбум төгрөгний бонд гаргах эрх авахыг бид болиулаад, ноолуур үйлдвэрлэгч нар гэдэг чинь малчдаа. Малчид руу чиглэсэн тийм механизмыг бий болговол зөвшөөрье гээд батлаад өгчихсөн шүү дээ. Одоогоор энэ бондын тайлан, тооцоо тодорхойгүй байна. Гэтэл дахиад бондын асуудал гарч ирж байгаа юм. Тийм учраас энэ эзэндээ очоогүй гээд нэгэнт ийм дүгнэлт хийгээд, тэгээд дахиад бонд гаргадгаа боливол яасан юм бэ?  Одоо энэ дүгнэлт дотор бас явж байна. жижиг, дунд үйлдвэрлэлийг дэмжих зориулалтаар  гаргасан бондууд зохих эзэндээ очоогүй байна гээд дүгнэлт хийчихсэн байж байгаа. Тэгсэн мөртлөө яагаад бондыг зөвшөөрч байгаа юм бэ? Дахиад  300 тэрбум төгрөгний бондыг зөвшөөрсөн дүгнэлт гаргаж ирдэг. Ийм зөрчилтэй юмнуудаа болиоч ээ гэдэг асуудлыг бас давхар  тавимаар байна.

Д.Дэмбэрэл: Ойлголоо, ойлголоо. Эхлээд Засгийн газар хариулъя, дараа нь Байнгын хороо бас хариулъя. 

Д.Хаянхярваа: Ганбямба гишүүний хэлснийг би ихэнхийг нь санал байна гэж бодож байна. Төсвийн байнгын хорооны хурал дээр сууж байсан. Нэр зааж ярьсан юм бол Олон Овоотой холбоотой гарсан бондын асуудлыг л нэр зааж ярьдаг. Өөр нэр зааж Зоос банктай холбоотой ийм дампуурсан хоёр банктай холбоотой гаргасан бондын асуудлаар л нэр зааж ярьдаг юм. Өөр нэр зааж Байнгын хороон дээр тийм асуудал гарч байгаагүй гэж хэлмээр байна.

Нэр бүхий этгээдүүд гэж хэлээгүй л дээ. 

Д.Дэмбэрэл: Ганбямба гишүүний асуултад тодруулаад хариулах хүн байна уу?  Сая Хаянхярваа бас Байнгын хороогоо толгойлж байсан учраас Байнгын хороог төлөөлөөд хариулчихлаа гэж ойлгож байна. 

Тавинжил: Ганбямба гишүүний асуултад хариулъя.  Бонд хоёр талтай. Ганбямба гишүүний асуулт бол зээлийн өр барагдуулахад ямар компаниуд байгаад байгаа юм бэ гэж байна. Энэ нь Монголбанкны эрх хүлээн авагч томилогдоод ажиллаж байгаа Зоос банкин дээр байгаа. Байнгын хороон дээр Олон Овоот компанитай, Жаст компанитай холбоотой ийм өр авлага их байгаа шүү гэдэг юмыг Сэдванчиг гишүүн хэлсэн байгаа. Үүнийг барагдуулах арга хэмжээг шуурхайлаач гэсэн. Тэр нь бол тусдаа эрх хүлээн авагчийнхаа түвшинд ажил нь хийгдээд явж байгаа. 

Д.Дэмбэрэл: Гишүүдэд баярлалаа. Гишүүд асуултаа асууж, хариултаа авлаа.

Үг хэлэх гишүүн байна уу?  Алга байна.

Санал хураалтад бэлдье. 

Засгийн газрын үнэт цаас гаргахыг зөвшөөрөх тухай Улсын Их Хурлын тогтоолын төслийг хэлэлцэх нь зүйтэй гэсэн саналаар санал хураалт явуулж байна.

41 гишүүн санал хураалтад оролцож, 32 гишүүн зөвшөөрч, 78,0 хувийн саналаар хэлэлцэх нь зүйтэй гэж үзлээ.

Төсвийн байнгын хороонд анхны хэлэлцүүлэг хийхээр энэ асуудлыг шилжүүллээ.

Ажлын хэсгийнхэнд баярлалаа. Дараагийн асуудалд оръё.

Долоо. Засгийн газрын 2007 оны 250 дугаар тогтоолын З дахь заалт Үндсэн хуулийн холбогдох заалтыг зөрчсөн эсэх тухай  маргааныг хянан шийдвэрлэсэн тухай Үндсэн хуулийн цэцийн 2012 оны 01 тоот дүгнэлтийг сонсъё.

Цэцийн дүгнэлтийг Үндсэн хуулийн цэцийн гишүүн Очирбат танилцуулна. Цэцийн гишүүн Очирбат таныг индэрт урьж байна.

П.Очирбат: Их Хурлын дарга, Улсын Их Хурлын эрхэм гишүүдийн амрыг эрье.

Би Үндсэн хуулийн цэцийн дүгнэлтийн зарим хэсгийг танилцуулъя.

Монгол Улсын Үндсэн хуулийн цэцийн дүгнэлт
2002 оны  1 дүгээр сарын 25. Дугаар 1

Засгийн газрын 2007 оны 250 дугаар тогтоолын З дахь заалт Үндсэн хуулийн холбогдох заалтыг зөрчсөн эсэх тухай маргааныг хянан шийдвэрлэсэн тухай

Монгол Улсын Үндсэн хуулийн цэцийн дунд суудлын хуралдааныг Үндсэн хуулийн цэцийн орлогч дарга Жанцан даргалж, Үндсэн хуулийн цэцийн гишүүн Очирбат илтгэгч нь, Наранчимэг,  Мөнхгэрэл, Пүрэвням нарын бүрэлдэхүүнтэй, нарийн бичгийн даргаар Болортунгалагийг оролцуулан Үндсэн хуулийн цэцийн хуралдааны танхимд нээлттэй хийсэн.

Үндсэн хуулийн цэцийн дунд суудлын хуралдаанд мэдээлэл гаргагч иргэн Улам-Ундрахын итгэмжлэгдсэн төлөөлөгч Сурахбаяр, өмгөөлөгч Цэцэнбилэг, Засгийн газрын итгэмжлэгдсэн төлөөлөгч Зам тээвэр, барилга, хот байгуулалтын яамны Дэд сайд Гансүх нар оролцсон.  Хуралдаанаар Монгол Улсын Засгийн газрын 2007 оны 9 дүгээр сарын 28-ны өдрийн 250 дугаар тогтоолын З-т, гадаад, дотоодын хөрөнгө оруулагчдад орон сууц барих зориулалтаар газар олгох, гэрээ байгуулахдаа барих орон сууцны 2 хувийг үнэ төлбөргүйгээр, 20 хүртэл хувийг өөрийн өртгөөр нь тооцож, тусгай санд шилжүүлэх гэж заасан нь Үндсэн хуулийн 45 дугаар зүйлийн 1 дэх хэсгийн заалтыг зөрчсөн эсэх тухай маргааныг хянан шийдвэрлэсэн. 

Би үндэслэлийг нь уншъя. 

Үндэслэл:

Монгол Улсын Засгийн газрын ахмад дайчдын орон сууцны тухай 2007 оны  9 дүгээр сарын 28-ны өдрийн 250 дугаар тогтоолын З дахь заалтад, гадаад, дотоодын хөрөнгө оруулалтад орон сууц барих зориулалтаар газар олгох гэрээ байгуулахдаа барих орон сууцны 2 хувийг үнэ төлбөргүйгээр,  20 хүртэл хувийг нь өөрийн өртгөөр нь тооцож, тусгай санд шилжүүлэх гэж заасан нь Үндсэн хуулийн 45 дугаар зүйлийн 1 дэх хэсгийн заалтыг зөрчсөн гэх үндэслэл тогтоогдохгүй байна.

Монгол Улсын Үндсэн хуулийн 64 дүгээр зүйлийн 1 дэх хэсэг, 66 дугаар зүйлийн 2 дахь хэсгийн 1 дэх заалт Үндсэн хуулийн цэцэд маргаан хянан шийдвэрлэх ажиллагааны тухай хуулийн 31, 32 дугаар зүйлийг удирдлага болгон Монгол Улсын Үндсэн хуулийн нэрийн өмнөөс дүгнэлт гаргах нь:

1.Засгийн газрын ахмад дайчдын орон сууцны тухай  2007 оны 9 дүгээр сарын 28-ны өдрийн 250 дугаар тогтоолын З дахь заалтад гадаад, дотоодын хөрөнгө оруулагчдад орон сууц барих зориулалтаар газар олгох гэрээ байгуулахдаа барих орон сууцны хоёр хувийг үнэ төлбөргүйгээр,  20 хүртэлх хувийг өөрийн өртгөөр нь тооцож, тусгай санд шилжүүлэх гэж заасан нь Үндсэн хуулийн  45 дугаар зүйлийн 1 дэх хэсгийн Засгийн газар хууль тогтоомжид нийцүүлэн бүрэн эрхийнхээ дотор тогтоол, захирамж гаргах гэснийг зөрчөөгүй байна.

2.Энэхүү дүгнэлтийг Үндсэн хуулийн цэцэд маргаан хянан шийдвэрлэх ажиллагааны тухай хуулийн 36 дугаар зүйлийн 2 дахь хэсэгт заасны дагуу хүлээн авснаас хойш 15 хоногийн дотор хэлэлцэж, хариу ирүүлэхийг Улсын Их Хуралд уламжилсугай. 

Дарга Жанцан, гишүүд, Очирбат, Наранчимэг, Мөнхгэрэл, Пүрэвням гэсэн ийм дүгнэлт байна. 

Баярлалаа.

Д.Дэмбэрэл: Цэцийн гишүүн Очирбат танд баярлалаа. 

Улсын Их Хурлын чуулганы үйл ажиллагаатай Сүхбаатар аймгийн Дарьганга сумын иргэдийн хурлын төлөөлөгчид Буд  гишүүний урилгаар танилцаж байна.  Иргэдийн хурлын төлөөлөгчдөд баяр хүргэе, амжилт хүсье. /Алга ташив/

Танилцуулгаас асуух асуулттай гишүүн байна уу? 

Алга байна.

Засгийн газрын 2007 оны 250 дугаар тогтоолын З дахь заалт Үндсэн хуулийн холбогдох заалтыг зөрчөөгүй гэсэн Үндсэн хуулийн цэцийн  2012 оны 01 тоот дүгнэлтийг танилцууллаа.

Очирбат танд баярлалаа. 

Найм. Улсын Их Хурлын 2012 оны хаврын ээлжит чуулганаар хэлэлцэх асуудлын тухай Улсын Их Хурлын тогтоолын төслийг хэлэлцье. 

Байнгын хорооны санал, дүгнэлтийг Улсын Их Хурлын гишүүн Су.Батболд танилцуулна. Батболд гишүүнийг индэрт урьж байна. 

С.Батболд: Улсын Их Хурлын дарга, эрхэм гишүүд ээ,

 

Монгол Улсын Их Хурлын тухай хуулийн 15 дугаар зүйлийн 15.2. дахь хэсэгт заасныг баримтлан Улсын Их Хурлын 2012 оны хаврын ээлжит чуулганаар хэлэлцэх асуудлын тухай Улсын Их Хурлын тогтоолын төслийг Төрийн байгуулалтын байнгын хорооноос боловсруулж, 2012 оны 02 дугаар сарын 07-ны өдрийн хуралдаанаараа хэлэлцээд дараахь санал, дүгнэлтийг чуулганы нэгдсэн хуралдаанд танилцуулж байна.  

 

            Улсын Их Хурлын 2012 оны хаврын ээлжит чуулганаар хэлэлцэх асуудалтай холбогдуулан Улсын Их Хурлын Байнгын хороодоос нийт 24 хууль, бусад шийдвэрийн төслийг хэлэлцүүлэхээр саналаа ирүүлсэн болно.

           

            Дээрх тогтоолын төсөлд Улсын Их Хурлын хаврын ээлжит чуулганаар хэлэлцүүлэхээр хуульд заасан төслүүдийг нэр зааж, хэлэлцүүлгийн шатанд байгаа болон Улсын Их Хуралд өргөн мэдүүлэгдсэн хууль, бусад шийдвэрийн төслүүдийг тогтоолын бусад гэсэн хэсэгт тусгалаа. 

 

            Байнгын хорооны хуралдаан дээр Улсын Их Хурлын гишүүн С.Батболд, Д.Дондог, Д.Очирбат, Ч.Сайханбилэг, Ө.Энхтүвшин нар Улсын Их Хурлын хаврын чуулганаар хэлэлцүүлэхээр хуульд заасан төслүүдийг хэлэлцүүлэх нь зүйтэй талаар санал хэлснийг гишүүд дэмжив. 
 

            Улсын Их Хурлын гишүүн Р.Раш Төмөр замын тээврийн тухай хуульд нэмэлт, өөрчлөлт оруулах тухай хуулийн төслийг нэмэх санал гаргалаа.    
 

            Улсын Их Хурлын 2012 оны хаврын ээлжит чуулганаар хэлэлцэх асуудлын тухай Улсын Их Хурлын тогтоолын төслийг эрхэм гишүүдэд хүргэсэн.

 

            Энэхүү тогтоолын төслийг Байнгын хорооны хуралдаанд оролцсон гишүүдийн дийлэнх олонх  дэмжиж нэгдсэн хуралдаанаар хэлэлцүүлэх нь зүйтэй гэж үзлээ.

           

           Улсын Их Хурлын эрхэм гишүүд ээ,

 

Улсын Их Хурлын 2012 оны хаврын ээлжит чуулганаар хэлэлцэх асуудлын тухай Улсын Их Хурлын тогтоолын төслийн талаарх Төрийн байгуулалтын байнгын хорооны санал, дүгнэлтийг хэлэлцэн, төслийг баталж өгөхийг Та бүхнээс хүсье.


Д.Дэмбэрэл: Батболд гишүүнд баярлалаа.  Асуух асуулттай гишүүн байна уу?  Гончигдорж гишүүн асуултаа тавья.


Р.Гончигдорж: Ганцхан асуулт байна.  Бусад гэдэг асуудлын хүрээнд өргөн баригдсан хуулиудаас боломжтой, шаардлагатай гэдэгт нь багтаж байгаа байх гэж бодож байгаа. Энэ  5 дахь Монгол Улсын 2012 оны төсвийн тухай хуульд нэмэлт, өөрчлөлт оруулах тухай, Нийгмийн даатгалын сангийн  2012 оны төсвийн тухай хуульд нэмэлт, өөрчлөлт оруулах тухай хуулийн төсөл гэсэн ийм 5 дахь хэлэлцэх асуудлын төлөвлөлт байна. Одоо бид нар чинь яг энэ асуудлыг хэлэлцэж байна. Үүнийгээ энэ чуулган руу шилжүүлэх гэж байгаа юм уу? эсхүл ийм тодотгол оруулахаар төлөвлөсөн, тэр нь ямар асуудлаар, ямар шаардлагын үүднээс байгаа юм бэ гэдгийг тодруулж асуумаар байна.


Д.Дэмбэрэл: Сүхбаатар гишүүн

Ж.Сүхбаатар: Гишүүдийнхээ энэ өдрийн амрыг эрье. Гончигдорж даргын асуултад хариулъя. Гончигдорж дарга аа, ийм байгаа. Яг манай Байнгын хороо энэ асуудлыг хэлэлцэж байх үед манай Төсвийн байнгын хорооноос бүх Байнгын хороо манайд  Хаврын чуулганаар хэлэлцэх асуудалд оруулах төслүүдээ ирүүлсэн байгаа. Энэ дотор энэ төсвийн тодотголын ийм асуудал орж ирсэн байсан. Сүүлд хоёр намын бүлэг хоорондоо зөвшилцөөд түрүүний Засгийн газарт зарим эрх олгох тухай асуудлыг тодотгол болгож хувиргая гэдэг ийм байдлаар оруулж ирсэн. Гэхдээ түүнийг манай Байнгын хороо хуралдаж байсан, бид  нар. Гэхдээ энэ дээр эргээд Төсвийн байнгын хороотой яриагүй. Бас төсвийн тодотгол бид нарын хийж байгаа төсвийн тодотголын асуудлаас гадна төсвийн тодотголын асуудал бас гарч ирэх болов уу? үгүй  болов уу гэдгийг энэ чуулган  хэлэлцэх явцад манай Байнгын хороо бас санаа бодлоо илэрхийлэх байх гэдэг үүднээс нь Байнгын хороон дээр ярьсан чигээрээ бид нар шийдээд оруулж ирсэн.


Саналаа бол татаж авлаа гэж хэлээгүй. 

 
Д.Дэмбэрэл: Энэ бол магадгүй гэдгээр, бусад асуудлынхаа хүрээнд дараа орно биз. Үүнийг хасъя гишүүд ээ. Үүнийг ерөөсөө хасъя. Магадгүй гэж юм төлөвлөнө гэж юу гэсэн үг вэ? 


Бямбацогт гишүүн асуултаа тавья. 


С.Бямбацогт: Баярлалаа. Энэ орон нутгийн сонгуулийн хуулиа бид нар хэзээ хэлэлцэж, хэзээ батлах юм бол?  Хэрвээ энэ хаврын чуулганаар хэлэлцэх асуудлаа баталж байгаа юм чинь энэ чуулган маань бараг энэ долоо хоногт завсарлах гэж байгаа юм болов уу гэж би ойлгож байна. Орон нутгийн сонгуулийн хууль маань Улсын Их Хуралд орж ирээгүй байж байдаг. Хаврын чуулганы хэлэлцэх асуудалд ороогүй байдаг. Одоо байгаа хуулиараа хамтдаа явна гэчихсэн. Хамтдаа явах юм бол нэлээд олон асуудалтай байгаа.  Цаг хугацаанаас авахуулаад элдэв хачин бэлэг, мөнгө төгрөг тараах, амлах барих гээд. Тийм болохоор энэ асуудлаа хэзээ оруулж ирэх гэж байгаа юм бол? хэзээ хэлэлцэж батлах юм бол? үүнийг тодорхой болгож хариулж өгөөч гэсэн асуулт байна.

Хоёрдугаарт нь, Засгийн газрын үйл ажиллагааны мөрийн хөтөлбөрт тусгагдсан зорилтуудаа биелүүлэх талаар Засгийн газар маань хуулиуд санаачлаагүй удсан. Засгийн газрын мөрийн хөтөлбөрийг хэрэгжүүлэх талаараа. Удаад байхаар нь Улсын Их Хурлын гишүүд хууль санаачилсан. Тэр санаачилсан хуулиуд маань Их Хурал дээр ирээд ингээд хэлэлцэгдэхгүй зарим нь удаж байна, зарим нь хэлэлцэгдээд, хэлэлцэх шатандаа гацчихлаа. Эдгээр асуудлаа яаж шийдэх юм бол? Үндсэндээ энэ Их Хурал, Засгийн газрын бүрэн эрхийн хугацаа энэ хаврын чуулганаар дуусгавар болно. Бид нар энэ хугацаандаа амласан амлалт, Засгийн газрынхаа мөрийн хөтөлбөрт тусгагдсан зорилтуудаа заавал биелүүлэх ёстой байх. Биелүүлэхгүй гэж үзэж байгаа бол биелүүлэхгүй гэдгээ эртхэн хэлчих ёстой байх.  Энэ талд яах юм бол? тухайлбал,  Олон хүүхэдтэй эхчүүдийг урамшуулах хууль байгаа. Бид нар санаачлаад бүтэн жил гаруй гацаад байж байна.  Алдарт эхийн 1 дүгээр одонтой эхэд 1 сая төгрөг өгөх, 2 дугаар одонтой эхэд 500  мянган төгрөг өгөх хууль маань  хэлэлцэгдэхгүй ингээд гацаад байж байна. Ардчилсан намын бүлэг маань завсарлага авчихаад сүүлийн 2 сар гацаалаан. Үүнийг бид нар хэзээ хэлэлцэх вэ? 

Дараагийн нэг асуудал бол алслагдсан болон говийн бүс нутагт ажиллаж, амьдарч байгаа иргэдэд бүсийн нэмэгдэл олгох хуулийн төслийг бид санаачилсан. Одоо Төрийн байгуулалтын байнгын хороон дээр гацаад үндсэндээ хоёр чуулган дамжиж байна. 2009 онд санаачилсан, хоёр чуулган дамжаад хүлээгдээд байж байна. Үүнийг хэзээ оруулж, хэдээ батлуулах гээд байна вэ? 

Дараагийн асуудал яг үүнтэй холбогдоод Их Хуралд өргөн барьчихсан байгаа. Улаанбаатар хотоос бусад бүс нутагт үйл ажиллагаа явуулж байгаа архи, тамхи, барилга угсралт, эрчим хүч, авто зам, нефть бүтээгдэхүүн, уул уурхайгаас бусад салбарт үйл ажиллагаа явуулж байгаа аж ахуйн нэгжийг Аж ахуйн нэгжийн орлогын албан татвараас нь чөлөөлье. Энэ бүс нутагт байгаа, Орон нутагт байгаа аж ахуйн нэгжүүдээ дэмжье. Мөн Улаанбаатар хотоос бусад бүс нутагт амьдарч байгаа иргэдээ хүн амын орлогын албан татвараас чөлөөлөх байдлаар дэмжье гэсэн хуулийн төслийг Улсын Их Хуралд өргөн бариад жил болж байна. Энэ асуудал маань хэлэлцэгдэхгүй байна. Үүнийг хэзээ хэлэлцүүлж өгөх юм бол?  иймэрхүү хэдэн хуулиуд маань хүлэгдээд байна. Эдгээр ярьж байгаа асуудлууд бүгдээрээ Засгийн газрын үйл ажиллагааны мөрийн хөтөлбөрт туссан, хоёр намын 2008 оны сонгуулиар амласан амлалтад тусчихсан зүйлүүд байгаа. Эдгээр асуудлаа бид нар ярьж болохгүй юу? үүнийг хэзээ яаж батлах юм бэ? яаж хэлэлцэх вэ гэдэг талаар хариултууд өгөөч гэж хүсмээр байна.

Д.Дэмбэрэл: Сүхбаатар дарга хариулъя. 

Ж.Сүхбаатар: Заримыг нь ч Дэмбэрэл дарга өөрөө хариулах байх. Эхний асуудлын тухайд чуулган завсарлах тухай ярьж байна. Ер нь орон нутгийн Хурлын сонгуулийн асуудлыг шийдэхгүйгээр бид нар хойшлуулна гэх юм бол мэдээж хэрэг, таны хэлдгээр энэ хаврын ээлжит чуулганы хэлэлцэх асуудлын бусад гэдэг хүрээнд л орж яригдана. Гэхдээ тэгэх юм бол нэлээн хариуцлагагүй явдал болох гээд байгаа л даа. Цагаан сар болох гэж байна. Орон нутгийн сонгуулиар Улсын Их Хурлын Сонгуулийн үеийн хязгаарлалтууд чинь байхгүй байгаа. Тэгэхээр Орон нутгийн сонгуулийн хуулийн асуудлыг хэлэлцэх эсэх асуудал дээр манай З.Энхболд нарын өргөн барьсан төсөлтэй хамт хэлэлцэнэ гээд хойшлуулсан байсан. З.Энхболд гишүүний төсөл өргөн баригдчихсан. Яг одоо гишүүдэд би түрүүн хүргүүлсэн байж байгаа. 

Байнгын хорооны хувьд маргааш өглөө гэдэг юм уу? хэлэлцэх эсэх асуудлыг шийдээд, хэлэлцэх асуудлыг шийдчихвэл бид нар ирэх долоо хоногт хэрвээ Дэмбэрэл дарга сунгана гэх юм бол Дэмбэрэл даргад хуулиар тодорхой сунгах эрх байгаа. Тэгээд сунгах юм бол  энэ асуудлыг нэг тийш болгож байж, энэ асуудал шийдэгдэнэ.  

Хоёрдугаарт, бүсийн нэмэгдлийн тухай асуудал байж байгаа. Манай Раш гуай ахлаад явж байгаа. Тэнд таны хэлдгээр, ер нь бол сүүлийн 15 жил яригдсан асуудал.  Тэгээд хуулийн төсөл дээр нэлээн засч залруулах юм байна гээд ингээд Улсын Их Хурлын тогтоолын төсөл болгож гаргая гэдэг зүйл уг нь яригдсан. Тэгээд энэ чиглэлээр ажлын хэсгийн шатанд байж байгаа зүйл. Засгийн газраас тодорхой асуудал орж ирнэ гэсэн ийм байдлаар хүлээгдээд байж байгаа. Ер нь шүүмжлэлийг хүлээж авч байна.

Гуравдугаарт, холбогдох бусад чиглэлээр таны асууж байгаа асуудлууд дээр манай Байнгын хороо тэр тэрэн дээр яагаад бүх юмны талаар хэлэхгүй л дээ. Тогтоолын төслийг зарчмын хувьд хаврын чуулганаар хуульд заагдсан төсвийн гүйцэтгэл, төсвийн хүрээний мэдэгдэл, Үндсэн чиглэл гээд энэ гол юмнуудаа Улсын Их Хурлын сонгуулийн тов гэсэн энэ асуудлуудаа гол нь тавьсан байгаа. Бусад Байнгын хороодын өгсөн саналуудыг зарчмын үүднээс ихэнхийг нь энд тусгаагүй. Шаардлагатай бол бусад гэдэг асуудлын хүрээнд авч үзнэ гэдгээр оруулсан байгаа.

Д.Дэмбэрэл: Баярлалаа.  Түрүүчийн чуулгануудад төлөвлөгдсөн асуудлыг дахиад л төлөвлөөд байх нь зохимжгүй болж байгаа юм.  Батсуурь гишүүн асуултаа тавья. 

Зарим нь хоёр чуулган дамжиж төлөвлөгөөнд ороод тасарч байна. Одоо гурав дахь улиралдаа дахиад тавихад үнэндээ их хүнд байна.

Я.Батсуурь:  Энэ төлөвлөгөөг хараад гайхаж байна. 8-9 асуудал байх юм. 9 дэх нь бусад гэсэн. Энэ 8 асуудал дотор ганцхан Төмөр замын хуульд өөрчлөлт оруулах ганцхан асуудал. Бусад нь, бидний яг жил болгон хийдэг,  20 гаруй хаврын чуулганаар хэлэлцсэн төлөвлөгөөтэй, хуваарьтай, хийх ёстой ийм хэдэн асуулт байна. Үндсэн чиглэлийн биелэлт, Үндсэн чиглэлийн гүйцэтгэл, бүгд энэ чинь. Тэгэхээр энэ чинь өнөөдөр нийгэмд хийх ёстой асуудлууд хуримтлагдчихаад байж байдаг, Их Хурал хийх ёстой гол асуудлаа шийддэггүй.  Өнөөдөр Монгол Улсын хамгийн хүндрэлтэй шийдэх ёстой асуудлууд яах аргагүй, авлига хээл  хахууль, шударга ёсыг нийгэмд тогтоох асуудал байгаа. Үүнийг шийдье гээд Монгол Улсын Ерөнхийлөгчөөс шүүхийн шинэчлэлийн багц хуулийг өргөн барьчихаад байхад, түүнийг огт төлөвлөдөггүй, оруулдаггүй, хэлэлцэхгүй гэж байгаа юм шиг. Авлигыг хаацайлаад байгаа юм шиг.  Энэ авлига, хээл хахуулийг зогсоохын тулд шүүхийн шинэчлэх зайлшгүй шаардлагатай байгаа. Хийх ёстой ажлаа ер төлөвлөгөөгүй. Энэ чинь хэнийг хуураад байгаа юм бэ? нэг ажилтнаа өдрийн ажлын төлөвлөгөө хийгээд ир гэх юм бол, тэр нь ингэх нь байна. Би өглөө босоод цай угаад ажилдаа яваад, өдөр хоол идээд, орой 6 цагт гэртээ харина гэсэнтэй адилхан. Ажил дээр юу хийхээ хэлдэггүй. Яг түүнтэй адилхан сэтгэхүйгээр ийм л бичиг баримт байна шүү дээ.  Үүнийг яаж батлах юм бэ? 

Өнөөдөр Ашигт малтмалын тухай хуулийг шинэчлэх асуудал зайлшгүй болчихоод байгаа.  Бид одоо үүнийг хийж байж завсарлах ёстой, хаврын чуулганаар. Энэ Монголын баялгийг хууль нь буруугаас болоод, муугаас болоод буруу, зөрүү ашиглаад, нийгэм даяараа бухимдал үүсчихээд байгаа шүү дээ. Лицензийн асуудал байна. Шийдвэрлэж болдоггүй, чаддаггүй. Хуулиа хэлэлцдэггүй, баталдаггүй.  Хийх ёстой ажлаа төлөвлөдөггүй, тэртэй тэргүй  хэн ч байсан хийх ёстой, байнга жил болгон хийдэг, хаврын чуулганаар хэлэлцдэг бүх  асуудлаа тавьчихсан. Ганцхан Төмөр замын хуулийн өөрчлөлтийг оруулж ирж байгаа юм. Төмөр замын хуулийн асуудал нь Шүүхийн шинэчлэлттэй харьцуулахад үзэхэд ямар ач холбогдолтой вэ? энэ чинь Их Хурлын нэр хүндэд муугаар нөлөөлөхгүй юу, дарга нар аа. Хаврын чуулганаар ийм асуудал төлөвлөж байна гэдэг чинь. Хэнийг хуураад, хэнийг аргалаад, хэнийг хуураад байгаа юм бэ?  Өөрсдийгөө хуураад байгаа юм уу? иргэд, ард түмнээ хуураад байгаа юм уу? үүнийг яагаад ч ингэж явуулж болохгүй. Бүгдийг нь шинэчилж оруулж ир.

Д.Дэмбэрэл: Сүхбаатар гишүүн
Ж.Сүхбаатар: Тогтоолын төслийн энэ заагдсан асуудлууд чинь Улсын Их Хурлын тухай хуульд, дэгийн тухай хуульд заагдсан Сонгуулийн жил байдаг учраас жишээ нь Монгол Улсын эдийн засаг, нийгмийн болон Засгийн газрын санхүүгийн талаарх мэдээллийг энэ чуулган сонсоно. Тэр Үндсэн чиглэлийн биелэлтийг Бямбацогт гишүүн бид нарын оруулсан заалт ёсоор гээд наана нь татаж хэлэлцдэг болсон. Төсвийн хүрээний мэдэгдэл, төсвийн төсөөллийн тухай хуулийн төслийг Төсвийн хуулиар ч тэр, Дэгийн тухай хуулиар ч тэр, энэ бол наана нь хаврын чуулгандаа хэлэлцэхээр заагдсан. Яг энэ асуудлууд бол хаврын чуулганд хөтөлбөргүй хэлэлцэгдэнэ гэсэн ийм л заалтууд байгаа. Таны хэлж байгаа Шүүхийн тухай хуулийн асуудлууд бол энэ намрын чуулганаар Шүүхийн тухай багц хуулийн төсөл гээд хэлэлцэх асуудлын дараалалд Дэмбэрэл даргын тогтоосон асуудалд орчихсон яваад, тэгээд ажлын хэсэг нь ч гэсэн өчигдөр орой ажиллаад явж л байгаа асуудал. Үүнийг үргэлжлүүлээд хаврын чуулганд тавина гэдэг юм байхыг үгүйсгэхгүй л дээ. Үүнийг дандаа бусад асуудлын хүрээнд Тогтоолын хоёр дахь заалтад, хэлэлцүүлгийн шатанд байгаа болоод Улсын Их Хуралд өргөн мэдүүлсэн бусад шийдвэрүүдийн төслийг  хэлэлцэх асуудлын дараалалд оруулахдаа Даргын дэргэдэх зөвлөл хэлэлцүүлэн шийдвэрлэхийг Их Хурлын даргад зөвшөөрсөн ийм заалт оруулсан байгаа.  Гол барьсан зарчим маань ердөө л тэр шүү дээ. Хаврын чуулганы хугацаанд  хэлэлцэх ёстой юмнуудаа тусгаад, хоёрдугаарт, таны саяны хэлдэг цаг үеийн шаардлагатай хугацаатай асуудлууд байвал шуурхай Улсын Их Хурлын дарга, Даргын дэргэдэх зөвлөлөөрөө хэлэлцүүлээд шийдээд байх боломжтой ийм маягаар л оруулж ирсэн байгаа.

Д.Дэмбэрэл: Батсуурь гишүүн 

Я.Батсуурь: Ингэж болохгүй л дээ. Энэ чинь тэртэй тэргүй бид нарын хавар болгон хийдэг, заавал хийх ёстой, хуваарьтай, төлөвлөгөөтэй  ажил байна. Асуудлуудаа ач холбогдлоор нь эрэмбэлье. Хаврын чуулганд тэртэй тэргүй сонгууль дөхчихсөн, олон асуудал хэлэлцэж чадахгүй. Хамгийн нэгдүгээр нь, Шүүхийн шинэчлэлийн асуудлыг заавал хэлэлцье, баталъя. Энэ удаагийн Их Хурлын хийсэн, хийх ёстой хамгийн том ажил бол энэ нийгэмд шударга ёсыг тогтоох, үүний тулд энэ шүүхийн шинэчлэлийн асуудал байгаа. Хоёрдугаарт, өнөөдөр нийгэм даяараа ярьж байгаа, бухимдаж байгаа, хэлэлцэж байгаа, шүүмжилж байгаа асуудал бол яах аргагүй Ашигт малтмалын хууль байгаа. Баялгаа буруу ашиглаад байна. Өнөөдөр лицензийн асуудал хавтгайрч, газар нутаг эзэнгүйрээд байна, гар дамжиж зарагдаад байна. Үүнийг шийдэхгүйгээр бид нар яаж  иргэд, сонгогчидтойгоо уулзах юм бэ?  сонгуулиар. Энэ хоёр асуудлыг заавал ч үгүй оруул. Хийдэг, төлөвлөсөн энэ заавал хэлэлцэх ёстой  хуваарьтай юмнуудаа бүгдийг нь хас. Үүнийг хатуу шаардана.

Д.Дэмбэрэл:  Сүхбаатар
Ж.Сүхбаатар: Хатуу шаардах нь зөв байх. 2011 оны хаврын чуулган дээр ч  гэсэн Ашигт малтмалын хуульд нэмэлт, өөрчлөлт оруулах тухай хуулийг тусгасан шүү дээ. Дэмбэрэл дарга, Даргын дэргэдэх зөвлөл дээр та ч байсан байх. Тэгээд ингээд бид нар ер нь тусгасан. Тэгээд Ерөнхийлөгч маань өөрөө тэнд татаад, ингээд өөрөө хуулийн төсөл оруулж ирнэ  гэж хэлээд гацчихсан асуудал шүү дээ. Тэгээд энэ чинь  өмнөх чуулганууд дээр яваад ирсэн. Одоо дахиад хавар тавина гэвэл  Монгол Улсын Ерөнхийлөгч хэзээ өргөн мэдүүлнэ гэж үзэх юм байгаа, өргөн мэдүүлнэ гээд л яриад байгаа шүү дээ. Энэ бол Улсын Их Хурлаас шууд хамаарч байна, бид нар заавал оруулж ир гээд уг нь бол тавьчихсан, аль хаврын чуулганаар. Үүнээс хойш жил өнгөрчихлөө. 

Тэгэхээр  Ашигт малтмалын хуулийн асуудлыг манай гишүүд сайн мэдэж байгаа. Шүүхийн тухай багц хуулийн төслийн асуудал бол энэ намрын чуулганы хэлэлцэх асуудлын төлөвлөгөөнд байгаа зүйл. Түрүүн Бямбацогт гишүүн бас л Ерөнхийлөгчийн зүгээс ч тэр, бусад улсууд ч тэр, бас тодорхой шүүмжлэлтэй хандаад /хугацаа дуусав/

Д.Дэмбэрэл: Орж ирээгүй хуулийг төлөвлөнө гээдэг бол хэцүү л дээ. Батсуурь гишүүн мэднэ шүү дээ. Ашигт малтмалын хууль бол угаасаа орж ирэхгүй байгаад байна.  

Ганбямба гишүүн асуултаа тавья.

Н.Ганбямба: Баярлалаа.  Сонгуулийн мөрийн хөтөлбөрт ч байдаг, Засгийн газрын хөтөлбөрт туссан  Олон хүүхэдтэй эхчүүдэд урамшуулал олгох тухай хуулийг л би гайхаад байгаа юм. Ер нь энэ чуулганаар хэлэлцэж амжихгүй бол тэтгэврийн зөрүүг арилгах, суурь тэтгэвэр бол энэ чуулганаар орж ирэх болов уу? бараг гарчих болов уу гэж найдаад яваад байсан. Хаврын чуулганаар шийдэх байх. Тэгэхдээ эхчүүдэд урамшуулал олгох хуулийн төсөл одоо ч харагдахгүй байна, энэ хаврын чуулган дээр ч харагдахгүй байна. Тэгээд энэ  ардчилсан нийгмийн нэг жишиг байдаг. Олонхи нь болсон улс төрийн хүчин хуулиа батлаад, бодлогоо хэрэгжүүлээд явдаг энэ зарчим манайд  нэг л хэрэгжиж өгөхгүй байна. Энэ хуулиуд дотроосоо  механизмуудыг нь хуулиа чанаржуулдаг юм уу? Их Хурлын хууль, Дэгийн тухай хууль гээд.  Нэг сонин юм тийм харагдаад байгаа юм. Ер нь бол ардчилсан нийгэмд олонхи болсон улс төрийн хүчин хуулиа ч баталчихдаг, бодлогоо хэрэгжүүлээд, тэгээд тайлангаа тавиад л явдаг юм билээ. Гэтэл яг одоохондоо тийм боломжгүй болчихоод, ямар сайндаа энэ мөрийн хөтөлбөрт орчихсон энэ Эхчүүдийн урамшуулал хүртэл орж ядаад яваад байхаар гайхаад л байна.  Үүнийгээ хэлэлцээд явчихбал яасан юм бол? энэ дотроо оруулаад, эсхүл одоогийн энэ чуулганаа ээлжит бусаар нь сунгаж байгаа ч байтугай явж нэг болох арга байна. Эсхүл хаврын чуулганд оруулах ийм хэдэн гол гол юмнууд дээр гайхаад асууж байна.

Энэ бусад дотор олон юмаар хариулт ирэх боломжтой байх. Бусад гэдэг дотор  бас энэ хоёр дахь заалт дотор  бусад шийдвэрийн төслийг  хаврын ээлжит чуулганаар хэлэлцэх асуудлыг Даргын зөвлөлийн хурлаар шийднэ гээд ийм ерөнхий хэдэн заалтууд байгаа юм. Тэгээд энэ хавиар нь  гарах нь уу? үгүй юу? Ер нь бид нарын баталсан хуулиуд дотроос эрх зүйн орчинг сайжруулах талаар энэ З жил гаруйн хугацаанд ямар үр дүн гарав? Шударга ёс бий болгох талаар ямар үр дүн гарав? Дээрээс нь энэ авлига, хээл хахуулийг багасгах талаар, байгаль хамгаалах энэ олон лицензийг хүчингүй болгох, гар дамжсан  Хятадуудын гарт явж  байгаа лицензүүдийг журамлах гээд эргээд харахаар бидэнд ямар үр дүн гарч вэ? тэгвэл одоо яаралтай хуралдах Ашигт малтмалын хууль байна ч гэдэг юм уу? ийм ийм дарааллаар энэ хуулийн дараагийн хэлэлцүүлгийн дэс  дараалал тавигдах болов уу гэж бодоод байгаа шүү дээ.

Д.Дэмбэрэл: Сүхбаатар
Ж.Сүхбаатар: Олон хүүхэдтэй эхчүүдэд урамшуулал олгох хуулийн төсөл яг одоо хэлэлцүүлгийн шатанд явж байгаа. Ардчилсан намын бүлэг завсарлага авсан байгаа. Хэлэлцүүлгийн шатанд явж байгаа нь таны хэлдгээр тийм л дээ, бусад асуудлын хүрээнд оруулчихаад байгаа. Нийгмийн бодлого, боловсрол, соёл, шинжлэх ухааны байнгын хороо бол  саналууд дотроо юмыг яаж мэдэх вэ гэдэг үүднээсээ бас л оруулсан байлгүй, наашаа хүргүүлсэн юман дотор энэ хуулийн төсөл орчихсон явж байгаа. Гэхдээ бид нарын Байнгын хороон дээр баримталсан зарчим бол хэлэлцүүлгийн шатанд яваагаа бол бусад асуудлын хүрээнд Даргын дэргэдэх зөвлөлийн хурлаараа тухай тухай үед нь шийдээд явах боломжтой гэж үзсэн.

Таны хэлж байгаа асуудал дээр хуулиудын биелэлтийн талаар үнэлж, дүгнэх ёстой гэж байна. Байнгын хороод чуулган болгоны  төгсгөлд ажлаа дүгнэдэг. Ямар хууль гаргачихав? Юу хийчихэв? Юун дээр ямар байна вэ гээд тайлагнадаг. Тэгээд энэ чиглэлээр Байнгын хороо болгон намрын чуулган дуусахаар зэрэг энэ дээр үнэлэлт, дүгнэлтээ өгөх байх. Бусад хүмүүс ч гэсэн бид нарын үйл ажиллагаанд үнэлэлт, дүгнэлтээ өгөх болов уу гэж бодож байна.

Д.Дэмбэрэл: Лүндээжанцан
Д.Лүндээжанцан: Тэгэхээр энд заавал хэлэлцэх юмнуудыг заавал зоож өгдөг л дөө, тэр нь зоож өгөхөөс аргагүй байх. Ер нь хэдийгээр сонгуулийн компанит ажил дөхчихсөн байлаа ч гэсэн хэдэн чухал асуудалд анхаарлаа хандуулах шаардлагатай байх.  Хүмүүс манай гишүүд яг сонгууль тулсан үед юм шийдэх их осолтой байна. Хуудуутай юм гарчих вий гэдэг бас ийм болгоомжлол их ярих юм. Тэгээд  нэг өргөн баригдаагүй, тэр битгий хэл төсөл нь боловсрогдоогүй ч байж мэднэ. Нэг хуулийг л яримаар санагдаад байгаа юм. Энэ бол Үнэ бүрдэлтийн тухай хууль гэж. Энэ гадаад орнуудад, зах зээлийн харилцаатай орнуудад байдаг юм байна.  Нөгөө л түүхий эд материал, үйлдвэрлэлийн зардал, фондын төлбөр, гүйлгээний татвар гээд их олон юм нэмэгдэж байгаа. Бөөний үнэ, жижиглэнгийн үнэ гээд гарч ирдэг. Үүний дагуу ер нь Үнэ бүрдэлтийн хууль гэдэг хууль байдаг юм байна. Нэлээн олон оронд байна.  Тэгэхээр ийм  хуультай болох юм бол  манай  хяналтын байгууллагууд гар дороо аваад ажиллах, барин тавин юмтай л болчихмоор санагдаад байгаа юм. Юмны үнэ нэмэгдлээ гээд байгаа юм. Ямар шаардлагаар яагаад нэмэгдэв? Цалин хөлсөө нэмснээс болов уу? шатахууны үнээс болов уу? эрчим хүч, цахилгааны үнээс болов уу?  Татвараас болов уу гээд ингээд олон шалтгаан, валютын ханш гээд их олон юм яриад байна шүү дээ. Тэгэхээр Өрсөлдөөний хуулийг бид гаргая гээд хоёр ч төсөлтэй явж байгаад, жил гаруйн өмнө арайхийж нэг хуультай болсон. Энэ хуулийг гаргахад их хүч чармайлт орсон шүү. Яг үнэн хэрэг дээрээ доторхи тогтолцоон дээр нь маргаад, тогтолцоогий нь их том болгож яриад байгаа юм. Үнэн хэрэг дээрээ цаанаа салбарын, үйлдвэрлэгчдийн, худалдаачдын эрх ашиг нуугдаад байгаа учраас үүний юм орж ирэх гээд цухалзаад байсан. Арайхийж энэ хуулийг хүчиндэж байж гаргасан шүү дээ. Тэгээд энэ хуулиа хэрэгжүүлэх асуудал байгаа. Өрсөлдөөний хууль, Хөдөө аж ахуйн биржийн хууль гээд хэдэн том хууль байгаа юм. Манай энэ Их Хурлын шийдсэн хэдэн хууль. Тэгэхээр энэ дээр нэг юм дутаад байх шиг санагдаад байгаа юм. Энд Үнэ  бүрдэлтийн хууль гэдэг юм уу? тийм л хууль. Ажлын хэсэг гарч байгаад боловсруулаад, Засгийн газрыг шахаад, бүр болдоггүй бол  Их Хурлын гишүүд өөрсдөө оролцоод хийж болдоггүй юм уу гэсэн  нийгмийн захиалгатай нэг хуулийг  оруулж тавимаар байна, хаврын чуулганы төсөл дотор гэсэн ийм л санал байгаа юм. Би энэ ач холбогдол, үндэслэлийг нь яриваал олон зүйл ярьж болно. Гэхдээ концепцитой хийгдэх ёстой, судалгаатай хийгдэх ёстой. Рецепчилнэ гэж байгаа юм. Хуулийн төслийг хуулахыг хэлж байгаа юм. Бүр зарим орнуудын хуулийг, яг ашигтай, амьдрал дээр туршигдаад үр дүн нь гарсан хуулийг бол нутагшуулаад шууд хуулж болно. Энэ мэтчилэнгийн юмнуудаар үзээд алдвал яасан юм бэ гэдэг ийм л санал байгаа юм. 

Д.Дэмбэрэл: Сүхбаатар
Ж.Сүхбаатар: Сая санал гэж байна. Тэгээд асуулт, санал болж байна. Лүндээ дарга өөрөө сайн мэдэж байгаа. Саналаа гаргаад, оруулаад явж болно. Яг одоо Байнгын хороон дээр наад асуудлыг яриагүй учраас тогтоолын төсөл дээр шууд нэмчих арга алга. Түрүүн Дэмбэрэл дарга хэлсэн, Гончигдорж дарга асуусан байгаа. Тэр 5 дахь заалтын төсвийн тодотгол оруулах эсэхийг хасаад ингээд гаргах саналтай байна.

Таны хэлээд байгаа асуудал дээр та өөрөө сая хэллээ. Хуулийн төсөл нь бүрэн боловсроогүй, уг нь ийм хууль байгаа юм. Түүнийгээ боловсруулаад өргөн барьчихвал тэгээд хаврын чуулгандаа яривал ярих боломжтой л болно л доо.

Д.Дэмбэрэл: Баярлалаа. Хаврын чуулган бол бид нар 6 сарын 1 гээд сонгуулийн ажил руугаа орчих байх л даа. 2 сарын хугацаа байгаа юм.  2 сарын хугацаа гэдэг чинь чуулганы хуралдааны 8 удаагийн хуралдаан юм уу?  10-аад хуралдаан болно шүү дээ. Бодит нэгдүгээрт хугацаагаа сайн харъя. Ер нь хуучин ч төлөвлөж байсан арга нь бол гарцаагүй хууль, шийдвэрийн төслүүдэд хавар Улсын Их Хурал шийдсэн байх ёстой асуудлаа төлөвлөх нь зөв өө. Би Байнгын  хорооны энэ оруулж ирж байгааг зөв гэж бодож байна.

Дээр нь тэртэй, тэргүй нэмээд бид олон асуудал хэлэлцэнэ шүү дээ. Одоо энэ Байгаль орчны багц хуулиуд хэлэлцэхээ хүлээгээд байж байгаа. Тэр Инновацийн хууль гээд. Улсын Их Хурал баахан хэлэлцүүлгүүдээ хийчихсэн энэ юмнуудаа төлөвлөгөөгүй байгаа. Үүнийгээ хавар гаргана. Бидний ачаалал маш их байх болно. Газрын хууль, Бэлчээрийн хууль гээд яривал хэлэлцээд явах асуудал бол хавар бид нар энэ яасан жижигхэн юм  шиг харагдаад байж магадгүй. Үнэндээ хэлэхэд багтахгүй их олон хуулиудынхаа хэлэлцсэн, анхны хэлэлцүүлгээ хийчихсэн хуулиудаа бол гаргах талаар ажиллахад маш их олон юм гарч ирнэ.  Түүнийг бид цөмийг нь жагсааж төлөвлөөд яахав?  Байгаль орчны багц хууль гээд баахан юм жагсаагаад, төлөвлөөд хавар хэлэлцээд гаргахаар юмнуудаа цөмийг нь жагсааж  нэг их тийм худлаа сүр үзүүлсэн юм хийе гэвэл зөндөө юм жагсааж болно шүү дээ, гарах байх. 3 сарын 15-ны дотор жишээлбэл,  Лүндээжанцан даргын хэлж байгаа тэр Үнэ бүрдэлтийн хуулийг З сарын 15 гэхэд даргын зөвлөл хэлэлцээд, хаврын чуулганы хэлэлцэх асуудлын жагсаалтыг батална. Түүнээс өмнө та нар сайхан боловсруулж оруулаад, өргөн бариад, энэ бэлэн сайхан хэлэлцээд гарах юм байж байна гэвэл З сарын 15-ны дотор. Батсуурь гишүүн зөв л дөө, тэр Ашигт малтмалын хуулийн төлөө санаа зовж байна. З сарын 15-ны дотор бэлдээд, бид нар 40-өөд хоног завсарлах юм байна. Энэ хугацаандаа ажиллаад, гаргах гэж байгаа хуулиудаа цөмийг нь хэлэлцээд гаргая. Хуучин төлөвлөгөөнд ороод байгаа нийгмийн, бүс нутгийн ялангуяа алслагдсан бүсийн дээр нь Одонтой эхчүүдийн болон олон хүүхэдтэй эхчүүдийн гэсэн асуудлаа, тэр бол бусад асуудлын хүрээнд шууд тохиролцоод явна шүү дээ. Хаврын чуулганд нэг их олон асуудал хэлэлцэх гэж байгаа юм шиг ингэж худлаа  жагсаалт гаргахын хэрэг байхгүй. Бодит байдалд тохирсон юмаа хийчихээд, харин  ажиллаж чаддаг юм бол З сарын 15 гэхэд сайхан бэлдэж байгаад оруулаад яриад явчихъя гэсэн бодолтой байна. 

Ингээд Гончигдорж гишүүн санал хэлэх гэж байна уу?  Гончигдорж
Р.Гончигдорж: Баярлалаа. 5 дахь заалтыг хасах нь зүйтэй юм. Ер нь энэ төсөвт тодотгол хийнэ гэдэг бол нийгэмд их том сигнал болдог шүү дээ. За энэ чинь төсөв тодотгох юм байна гэдгээрээ  бүхэл бүтэн Монголын санхүүгийн харилцаанд ордог, бүх байгууллага, иргэн хүмүүсүүдийн хувьд нэг том сигнал болдог юм. Тийм учраас энэ 5 дахь заалтыг хасах нь зүйтэй. Яаралтай асуудал үүссэн үед тухайн үед бусад гэсэн асуудлын хүрээндээ шийдчих байх гэсэн ийм саналтай байна.  Товчхондоо хэлэхэд энэ 5 дахь заалтыг хасъя.

Д.Дэмбэрэл: Баярлалаа. Бямбацогт гишүүн
С.Бямбацогт: Их Хурал, Засгийн газар маань тэр Засгийн газрынхаа мөрийн хөтөлбөрт тусгасан 2008 оны сонгуулиар нэр дэвшээд явж байхдаа намууд сонгуулийн мөрийн хөтөлбөрт туссан заалтуудаа үнэхээр биелүүлмээр байгаа юм.  Тэгээд яриад л байдаг, яриад л байдаг. Тэгээд хийнэ, хийнээ гэж хэлээд байдаг, хийж байна, хийж байна гээд яваад байдаг, үр дүн алга байна шүү дээ. Хэлэхдээ нэг өөр хэлдэг, хийхдээ нэг өөр хийдэг юм баймааргүй л байна. Одоо тэр Олон хүүхэдтэй эхэд урамшуулал олгох тухай хуулийн төсөл байна. Манай Ардчилсан намын бүлгийн дарга Сайханбилэг санаачилсан гишүүн. Тэгчихээд хуулийн төслөө  санаачилаад тэгээд завсарлага аваад хууль маань батлагдахгүй удаад байх юм. Монгол Улсын Ерөнхий сайд маань иргэдтэй уулзаад, жижиг, дунд үйлдвэр, бизнес эрхлэгчидтэй уулзаад явахдаа өөр та бүгдийг татвараас чөлөөлнө, хөнгөлнө гэж яриад байх юм. Одоо өрхийн үйлдвэрийг дэмжинэ, жижиг, дунд үйлдвэрийнхийг шиг дэмжинэ гээд л яриад байдаг. Тэгтэл тэр дэмжих хууль нь Их Хуралд өргөн баригдчихсан, хүлээгдээд батлагдахгүй гацаад байгаад байх юм. Бид яаж ажлаа уялдуулах ёстой юм бэ? бүсийн нэмэгдлийн асуудлыг бүтэн З жил ярилаа.  2009 онд Их Хуралд өргөн барьсан, Их Хурал дээрээс буцсан. 2010 онд Засгийн газар өргөн барина гэсэн бүтэн жил хүлээсэн.  Засгийн газар өргөн барихгүй болохоор нь дахиад  2011 онд өргөн барилаа. Хэлэлцэх эсэх нь шийдэгдчихээд Их Хурал дээр дарагдаад, унтаад, зүүдлээд л байж байх шиг байна. Одоо очоод юу гэж ярих юм бэ? юу гэж хэлэх юм бэ? бид. Яриад л байх юм, яриад л байх юм. Юу гэж хэлэх ёстой юм бол. Үнэхээр иймэрхүү юмнуудаа анхаарахгүй бол болохгүй байна.  Монгол Улсын Ерөнхий сайд нь, Монгол Улсын Засгийн газрын гишүүд нь бүгдээрээ л бүсийн нэмэгдлийн асуудлыг шийднэ гээд хаа очсон газар болгондоо ярьдаг. Шийдэж байгаа, одоо хэлэлцэж байгаа гээд ярьдаг.  Одоо шийдэх гэж байна гэж ярьдаг. Гэтэл шийдэгдсэн юм байхгүй л байгаа.  Сонгогчид дээрээ бид нар очиж ямар нүүрээрээ юу гэж хэлэх юм бэ? Ийм асуудлыг зайлшгүй шийдэж байж очмоор байна. Одоо  2012 оны  6 сард бид нар сонгогч нараараа дүнгээ тавиулна. Нэгбүрчлэн бид нарыг байцаана, асууна. Тийм амлалт авч байсан, тэр чинь хэрэгжсэн үү? тийм хууль батлуулна гэж мөрийн хөтөлбөртөө тусгасан, тэр чинь биелсэн үү?  гээд энд сууж байгаа 76 гишүүн  ихэнх нь бүгд дахиад л нэр дэвших байх. Энэ намууд нь сонгуульд нэр дэвшсэн, энэ танхимд сууж байгаа намууд нь дахиад мөрийн хөтөлбөр боловсруулаад очих байх.  Тэр үедээ ямар нүүрээрээ юу гэж хэлж очих гээд байгаа юм бэ?  тийм болохоор энэ асуудлыг үнэхээр энэ хэлэлцэх асуудлынхаа жагсаалтад оруулаач. Олон жил ярилаа шүү дээ. Хуулиуд нь бэлэн байна. Хүлээгдэж байна. Хэлэлцэх эсэх шатандаа явж байна. Хүн болгон мэддэг боллоо. Их Хурал, Засгийн газар шийдчих байх гэж ард иргэд бүгд харж байна.  Тийм болохоор энэ асуудлыг хэлэлцэх асуудлынхаа жагсаалтад оруулж өгөөч, хэлэлцүүлж өгөөч, цааш нь явуулж өгөөч ээ. Бүгдээрээ л очих байх, сонгогчидтойгоо уулзах байх. Тэр үедээ хэлэх үгтэй, хийсэн ажилтай очмоор байна шүү дээ гэдгийг л хэлэх гэсэн юм.

Д.Дэмбэрэл: Тэгээд их олон төлөвлөлөө, ер нь хуулийг өргөн барина гээд гарын үсэг зурчих амархан шүү дээ. Тамгын газрын хуульчдыг дуудаад, хэдэн заалт хийгээд хууль өргөн барьчихна гэвэл  хэдийг ч хийж болно. Хуулиа гаргуулна гэдэгт л Улсын Их Хурлын гишүүний  сонгогдсон авьяас нь байгаа шүү дээ. Чамбай сайн хууль бэлтгэх хэрэгтэй, гологдоод л байна шүү дээ. Түүнээс тэр наадахыг чинь гаргуулахгүй гэж албан ёсоор үзээд байгаа юм. 2-З чуулган дамжуулж төлөвлөсөн юмнууд чинь явахгүй байна гэдэг чинь борлогдохгүй бүтээгдэхүүн л Улсын Их Хурал руу чихсэн байна шүү дээ. Харин түүнийгээ зөв төлөвлөж чадахгүй, зөв боловсруулж чадахгүй л байна шүү дээ. Ойлгомжтой шүү дээ. Одоо  сонгогчдын өмнө очоод юу  хэлэх вэ гэвэл би бол ийм хуулиудыг гаргуулж чаддаггүй гишүүн гэвэл цаадуул чинь  чаддаггүй юм байнаа, энэ чадахгүй л нөхөр байна гэж ойлгоно шүү дээ. Одоо учраа хэлээд явцгаана биз. 

Ганцхан санал гарлаа. Гончигдорж гишүүний төсвийн тодотгол дахин хийнэ гэсэн тийм сигнал нийгэмд өгөх нь буруу юм  гэсэн байдлаар асуудлыг ярилаа. 

5 дугаар заалтыг хасъя. Тэгээд бусад асуудлын хүрээнд чамбай сайн боловсруулж л хуулиа оруулъя. Тэгээд явъя.

Асуудлаар санал хураая.

Улсын Их Хурлын гишүүн Гончигдоржийн гаргасан, 5 дахь заалтыг хасъя гэсэн санал хураалт явуулъя.

Санал хураалтад 45 гишүүн оролцож, 34 гишүүн зөвшөөрч, 75,6 хувийн саналаар хаслаа.

Улсын Их Хурлын 2012 оны хаврын ээлжит чуулганаар хэлэлцэх асуудлын тухай Улсын Их Хурлын тогтоолын төслийг баталъя.

Санал хураалтад 44 гишүүн оролцож, 30 гишүүн зөвшөөрч, 68,2 хувийн саналаар тогтоол батлагдлаа.

Дараагийн асуудал Бор-Өндөрийн асуудлыг хэлэлцэх үү? За тэгье.

Нэг л асуудал хэлэлцээд үдээс өмнөх завсарлага хийе.

Ес. “Бор-Өндөр сум байгуулах тухай” Улсын Их Хурлын тогтоолын төсөл /Эцсийн хэлэлцүүлэг/

Төрийн байгуулалтын байнгын хорооны санал, дүгнэлтийг Улсын Их Хурлын гишүүн Батсуурь танилцуулна. Батсуурь гишүүнийг индэрт урьж байна. 

Ж.Батсуурь: Улсын Их Хурлын дарга, эрхэм гишүүд ээ
Монгол Улсын Засгийн газраас 2011 оны 5 дугаар сарын 27-ны өдөр Улсын Их Хуралд  өргөн мэдүүлсэн Бор-Өндөр сум байгуулах тухай Улсын Их Хурлын тогтоолын төслийн анхны хэлэлцүүлгийг Улсын Их Хурал 2012 оны 2 дугаар сарын З-ны өдрийн нэгдсэн хуралдаанаараа хийж, төслийг эцсийн хэлэлцүүлэгт бэлтгүүлэхээр Төрийн байгуулалтын байнгын хороонд шилжүүлсэн билээ.

Тус Байнгын хороо  2012 оны 2 дугаар сарын 7-ны өдрийн хуралдаанаараа Бор-Өндөр сум байгуулах тухай Улсын Их Хурлын тогтоолын төслийг эцсийн хэлэлцүүлэгт бэлтгэсэн тухай асуудлыг хэлэлцээд, дараах танилцуулгыг Улсын Их Хурлын нэгдсэн хуралдаанд оруулж байна.

1.Тогтоолын төслийн 4 дэх заалтыг тодорхой болгох зорилгоор төслийн 4 дэх заалтын энэ тогтоол гарсантай холбогдуулан нутаг дэвсгэрийн хилийн цэсийг шинэчлэн батлах тухай БНМАУ-ын Ардын Их Хурлын Тэргүүлэгчдийн 1977 оны 4 дүгээр сарын 4-ний өдрийн 75 дугаар зарлигийн 2 дугаар хавсралтад өөрчлөлт оруулсугай гэснийг энэ тогтоол батлагдсантай холбогдуулан нутаг дэвсгэрийн хилийн цэсийг шинэчлэн батлах тухай БНМАУ-ын Ардын Их Хурлын Тэргүүлэгчдийн 1977 оны 4 дүгээр сарын 4-ний өдрийн 75 дугаар зарлигийн сумдын нутаг дэвсгэрийн хилийн цэсийг баталсан 2 дугаар хавсралтад өөрчлөлт оруулах асуудлыг судалж, Улсын Их Хуралд өргөн мэдүүлж, шийдвэрлүүлэхийг Монгол Улсын Засгийн газар /С.Батболд/-т даалгасугай гэж өөрчлөн найрууллаа.

2.Тогтоолын төслийг бүхэлд нь хянан үзэж, хууль зүйн техникийн чанартай зарим засваруудыг хийсэн болно.

Улсын Их Хурлын эрхэм гишүүд ээ
Нэгдсэн хуралдааны эцсийн хэлэлцүүлэгт тогтоолын төслийн талаар санал хураалгах зарчмын зөрүүтэй санал байхгүй бөгөөд төслийн эцэслэсэн хувилбарыг гишүүдэд тараасан тул Бор-Өндөр сум байгуулах тухай Улсын Их Хурлын тогтоолын төслийг баталж өгөхийг та бүхнээс хүсье. 

Анхаарал тавьсанд баярлалаа.

Д.Дэмбэрэл: Батсуурь гишүүнд баярлалаа.

Одоо асуух асуулт байхгүй байлгүй дээ, санал хураалт явуулах уу? 

Санал хураалт явуулъя.

Бор-Өндөр сум байгуулах тухай Улсын Их Хурлын тогтоолын төслийг баталъя.

Санал хураалтад 42 гишүүн оролцож, 33 гишүүн зөвшөөрч, 78,6 хувийн саналаар тогтоол батлагдлаа.

Үдийн завсарлага.

2 цагаас зарим Байнгын хороод хуралдаж магадгүй шүү. Хоёр  цагаас хоёр бүлэг хуралдах юм байна. Бүлгүүд хуралдаг. Үдээс хойш энэ асуудлыг хэлэлцээд, дээр нь Байнгын хороод хуралдана шүү. 

Хуралдаан 13.00 цагт өндөрлөв.

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ: 

